
NEH  

NEHÊMIAH  

Tơlơi Pơhiăp Hlâo  

Sŏp-hră Nehemyah năng-ai dưi pơkăh-pơpha amăng pă̱ hơdrăn tui anai: 1) Tơlơi 
Nehemyah wơ̆t glaĭ pơ plei Yerusalaim, jing anih pơtao prŏng Persia hơmâo pơkiaŏ 
laih ñu nao kiăng kơ wai-lăng anih-lŏn ƀing Yudah. 2) Tơlơi ma ̱n-pơdơ̆ng glaĭ pơnăng 
plei Yerusalaim. 3) Tơlơi Ezra đŏk kơđŏm Tơlơi Juăt Ơi Adai laih anŭn tơlơi ƀing 
ană-plei pơhaih tơlơi soh. 4) Hơdôm bruă-mơnuă pơkŏn dơ̆ng Nehemyah ngă tơdang 
ñu jing pô khua tring anih Yudah.  

Tơlơi-bruă yom-pơphan amăng sŏp-hră anai jing tơlơi Nehemyah kơnang kơ Ơi Adai 
biă-mă laih anŭn tơlơi ñu iâu-laĭ kơ Ơi Adai yơh.  

Jar Atŭt-Kơsem  

Nehemyah wơ̆t glaĭ pơ plei Yerusalaim (1:1–2:20)  
Ma ̱n-pơdơ̆ng glaĭ pơnăng plei Yerusalaim (3:1–7:73)  
Pơđŏk Tơlơi Juăt laih anŭn pơphrâo glaĭ tơlơi pơgop (8:1–10:39)  
Hơdôm bruă-mơnuă pơkŏn Nehemyah (11:1–13:31)  

1  
1Anai yơh jing hơdôm bruă Nehemyah ană đah-rơkơi Hakhaliah hơmâo pơgiŏng hĭ 

laih.  

Nehemyah Pơmĭn-lơ̆ng Kơ Plei Yerusalaim  

Amăng blan Khislêwơa amăng thŭn tal duapluh, jing amăng rơnŭk pơtao Artaksekses 
jing pơtao-prŏng amăng dêh-čar Persia, kâo yơh Nehemyah, hlak dŏ hơdip amăng plei-
phŭn Susa. 2Hlak anŭn, Hanani, jing sa čô amăng ƀing ayŏng adơi kâo Israel hrŏm hăng 
ƀing Israel pơkŏn mơ̆n rai mơ̆ng lŏn-čar Yudah. Giŏng anŭn, kâo tơña-bla ƀing gơñu 
kơ plei-prŏng Yerusalaim laih anŭn kơ ƀing Yêhudi, jing ƀing hơmâo wơ̆t glaĭ laih pơ 
anih-lŏn mơ̆ng lŏn-čar tuai Babilon.  

3ing gơñu ruai glaĭ kơ kâo kơ ƀing dŏ-so̱t anŭn, jing ƀing wơ̆t glaĭ pơ lŏn-čar pô, dŏ 
amăng tơlơi tơnap-tap biă-mă, laih anŭn ƀing tuai hơdip jĕ anih-lŏn anŭn djik-djak kơ 
ƀing gơ̆. ing gơñu ăt ruai glaĭ kơ kâo kơ pơnăng plei Yerusalaim ăt dŏ răm-rai laih 
anŭn amăng-ja ̱ng plei ƀu hơmâo hlơi pô pơkra glaĭ ôh, čơdơ̆ng mơ̆ng hrơi ƀing rŏh-

                                                 
a1:1: Blan Khislêwơ jing blan tal 9 tui hăng ƀing Israel, jing tŏng-krah blan 11 hăng blan 12 ta.  

ayăt hơmâo čuh pơrai hĭ laih hlâo adih.  
4Tơdang kâo hơmư̆ hơdôm tơlơi anŭn, kâo dŏ be̱r laih anŭn hia. Hơmâo hơdôm hrơi, 

kâo rơngot-hơning laih anŭn kŏm ƀơ̆ng-huă. Kâo iâu-laĭ Ơi Adai hăng adai adih tui 
anai:  

5“Ơ Yahweh, jing Ơi Adai amăng adai adih hơi! Ih jing Ơi Adai prŏng-prin laih 
anŭn ƀing gơmơi huĭ-pơpŭ biă-mă kơ Ih. Ih jing Pô djă-pioh tơlơi 
pơgop Ih tŏng-ten hăng ƀing hlơi pô khăp kơ Ih laih anŭn gưt-tui khul 
tơlơi pơđar Ih. 6Ơ Yahweh ăh, rơkâo kơ Ih pơđi ̱ng hơmư̆ bĕ kơ tơlơi 
kâo iâu-laĭ anai, jing tơlơi kâo iâu-laĭ hrơi mlam brơi kơ ƀing ding-kơna 
Ih ƀing Israel anŭn. Kâo pơhaih sit yơh, ƀing gơmơi, jing ƀing Israel 
anai, hơmâo ngă soh laih ƀơi anăp Ih. ing ơi-adon kâo wơ̆t-hăng kâo 
pô mơ̆n hơmâo ngă soh laih hăng Ih. 7ing gơmơi hơmâo ngă laih tơlơi 
sat-ƀai ƀơi anăp Ih laih anŭn ƀu tui-gưt ôh hơdôm tơlơi pơđar Ih. ing 
gơmơi ƀu djă-pioh ôh hơdôm tơlơi pơđar, tơlơi phiăn laih anŭn tơlơi 
juăt, jing hơdôm tơlơi Ih hơmâo brơi laih kơ ƀing gơmơi mơ̆ng ding-
kơna Ih Môseh.  

8“Rơkâo kơ Ih anăm wơr hĭ ôh tơlơi pơhrăm Ih brơi laih kơ ding-kơna Ih Môseh 
anŭn tui anai, ‘Tơdah ƀing gih, jing ƀing Israel, dŏ ƀu tŏng-ten ôh hăng 
Kâo, Kâo či pơčơlah hĭ ƀing gih amăng lu lŏn-čar.b 9Samơ̆ tơdơi kơ 
anŭn, tơdah ƀing gih wơ̆t glaĭ pơ Kâo laih anŭn gưt-tui hơdôm tơlơi 
pơđar Kâo, wơ̆t-tơdah Kâo pơčơlah hĭ laih ƀing gih pơ tar-ƀar lŏn-
tơnah, Kâo či ba glaĭ ƀing gih pơ anih-lŏn Kâo hơmâo ruăh-mă laih 
kiăng kơ ƀing gih kơkuh-pơpŭ kơ Kâo.’c  

10“Ơ Yahweh hơi, ƀing ană-plei Israel anai jing ƀing ding-kơna Ih, jing ƀing 
ană-plei Ih pô yơh. Ih pơklaih laih ƀing gơ̆ hăng hơpăl-tơngan dưi 
kơtang-mơyang Ih. 11Rơkâo kơ Ih hơmư̆ bĕ kơ tơlơi kâo jing ding-kơna 
Ih iâu-laĭ, laih anŭn rơkâo kơ Ih ăt hơmư̆ mơ̆n tơlơi iâu-laĭ ƀing ding-
kơna pơkŏn, jing ƀing kiăng pơpŭ-pơyom kơ Ih. Rơkâo kơ Ih pha-brơi 
bĕ kơ kâo tơlơi kâo kwưh-rơkâo laih anŭn brơi bĕ pơtao-prŏng glưh 
pran-jua pap kơ kâo đa.”  

Amăng rơnŭk anŭn, Kâo yơh jing pô khua yŏng-kơčŏk kơ pơtao-prŏng Artaksekses.  

2  

                                                 
b1:8 Tơlơi-Bruă Lêwi 26:33.  
c1:9 Tơlơi Juăt 30:1-5.  

Pơtao Prŏng Artaksekses Pơkiaŏ Nehemyah Nao Pơ Plei Yerusalaim  
1Amăng blan Nisand thŭn tal duapluh anŭn mơ̆n, amăng rơnŭk pơtao Artaksekses 

wai-lăng, jing pă̱ blan tơdơi kơ blan Khislêwơ, hơmâo sa hrơi tơdang pơtao-prŏng 
Artaksekses hlak dŏ ƀơ̆ng huă, kâo ba nao tơpai boh-kơƀâo yơr đĭ kơ pơtao. Hlâo kơ 
anai, ñu ƀu ƀuh ôh ƀô̆-mơta kâo rơngot-hơning hrup hăng anai, 2tui anŭn ñu tơña kơ 
kâo tui anai, “Yua-hơget ƀô̆-mơta ih rơngot-hơning biă-mă lĕ? Kâo lăng ih ƀu duăm-
ruă ôh, tui anŭn kâo pơmĭn hơmâo tơlơi hơget yơh ngă kơ pran-jua ih rơngot-hơning.” 
Kâo huĭ-hiưt biă-mă, 3samơ̆ kâo laĭ-glaĭ kơ pơtao tui anai, “Kwưh-kiăng kơ ih, pơtao-
prŏng, hơdip hlŏng-lar! Hiư̆m kâo ƀu rơngot-hơning lĕ tơdang kâo thâo plei-pla anih 
arăng dơ̱r laih ƀing ơi-adon kâo dŏ răm-rai laih anŭn hơdôm amăng-ja̱ng plei anŭn ăt 
dŏ amăng hơbâo-apui truh kơ hrơi anai mơ̆n?”e  

4Pơtao prŏng tơña kơ kâo tui anai, “Hơget-tơlơi ih kiăng lĕ?”  
Kâo iâu-laĭ Ơi Adai amăng adai adih, 5giŏng anŭn kâo laĭ-glaĭ kơ pơtao tui anai, “Ơ 

pơtao ăh, tơdah ih mơak hăng kâo laih anŭn kiăng djru kơ tơlơi kâo rơkâo anai, kâo 
rơkâo kơ ih brơi kâo nao pơ plei-pla amăng anih-lŏn Yudah, jing plei-pla arăng dơ̱r 
laih ƀing ơi-adon kâo, tui anŭn kâo dưi ma ̱n-pơdơ̆ng glaĭ dơ̆ng plei-pla anŭn.”  

6Giŏng anŭn, pơtao-prŏng wơ̆t-hăng bơnai pơtao mơ̆n dŏ jĕ ƀơi ñu, tŭ-ư hăng tơlơi 
kâo rơkâo. Tui anŭn, tơdang pơtao tơña kơ kâo hơbĭn-sui kâo či rơkŭt laih anŭn hơbĭn 
kâo či wơ̆t glaĭ, kâo laĭ-glaĭ kơ ñu yơh.  

7Giŏng anŭn, kâo ăt rơkâo kơ pơtao mơ̆n mơak pha-brơi kơ kâo hră laĭ-pơthâo kơ 
ƀing khua kwar dŏ gah yŭ̱ kơ krong Huphrat, kiăng kơ ƀing gơñu brơi kơ kâo rơnŭk-
rơnua nao truh pơ anih-lŏn Yudah. 8Kâo ăt rơkâo kơ pơtao dơ̆ng mơ̆n pha-brơi kơ kâo 
sa pŏk hră rơkâo kơ khua Asap, jing pô wai-lăng glai-kơmrơ̆ng pơtao, kiăng kơ pha-
brơi kơ kâo kơyâo kiăng pơkra hơdôm tơmĕh amăng-ja ̱ng anih pơgang jĕ ƀơi Sang 
Yang, kơyâo kơ pơnăng plei laih anŭn kơ sang kâo či dŏ mơ̆n. Tui anŭn, pơtao tŭ-ư 
hăng hơdôm tơlơi kâo rơkâo kơ ñu anŭn, yuakơ Ơi Adai khăp-pap kơ kâo yơh.  

9Giŏng anŭn, pơtao brơi đơđa ƀing khua ling-tơhan ñu wơ̆t-hăng ƀing ling-tơhan mơ̆n 
nao hrŏm hăng kâo, laih anŭn kâo nao truh pơ kwar-čar gah yŭ̱ kơ krong Huphrat yơh. 
Pơ anŭn kâo brơi hră pơtao čih laih kơ ƀing khua kwar git-gai wai-lăng. 10Samơ̆ tơdang 
Sanballat, jing khua-moa mơnuih Bet-Hôrôn, laih anŭn Tôbiah, jing khua-moa mơnuih 
mơ̆ng kwar Ammôn, hơmư̆ kơ tơlơi hơmâo mơnuih rai laih kiăng kơ ngă tơlơi hiam 
djru kơ ƀing Israel, ƀing gơñu rŭng-răng hăng hil biă-mă yơh.  

                                                 
d2:1 Blan Nisan jing blan tal sa ƀing Israel, jing tŏng-krah blan 3 hăng blan 4 ta. 
e2:3 2 ing Pơtao 25:8-10; 2 Hră-Ruai 36:19; Yirmeyah 52:12-14.  

Nehemyah Čuă-Lăng pơnăng Plei Yerusalaim  
11Tơdơi kơ kâo nao truh laih pơ plei Yerusalaim, amăng klâo hrơi 12kâo ƀu laĭ-pơthâo 

kơ hlơi pô ôh kơ hơget-tơlơi Ơi Adai hơmâo mă bruă laih amăng pran-jua kâo kiăng 
pơkra glaĭ plei Yerusalaim. Giŏng anŭn, tơdang tŏng-krah mlam kâo tơgŭ tơbiă nao 
lăng laih anŭn kâo ăt jak ba ƀiă ƀing gŏp kâo nao hrŏm hăng kâo. ing gơmơi djă ba 
hlô-mơnơ̆ng đĭ hrŏm hăng ƀing gơmơi jing kơnơ̆ng sa drơi aseh-glai pioh kơ kâo đĭ 
đôč.  

13Ăt hlak dŏ mlam mơ̆n tơdang kâo tơbiă mơ̆ng plei găn nao pơ amăng-ja̱ng Dơnung 
gah yŭ̱ laih anŭn trŭn nao gah thu̱ng anăp nao pơ Ia-Bluh Tơgrai hlŏng truh pơ Amăng-
Ja ̱ng Kơmơ̆k. Tơdang kâo nao čuă-lăng anŭn, kâo kơsem-lăng abih hơdôm pơnăng plei 
Yerusalaim glưh-pơčah hĭ laih wơ̆t-hăng hơdôm amăng-ja̱ng plei arăng hơmâo čuh 
pơrai hĭ mơ̆n. 14Giŏng anŭn, gah ngŏ̱ kơ plei Yerusalaim, kâo nao pơ gah dư̱r truh pơ 
amăng-ja̱ng Ia-Bluh laih anŭn pơ Dơnao Pơtao. Aseh-glai kâo hlak dŏ đĭ anŭn ƀu dưi 
hơduah jơlan kiăng kơ rơbat găn hĭ anih ƀu̱r pơtâo glưh-pơčah anŭn ôh, 15tui anŭn kâo 
wĕh trŭn nao pơ dơnung Kidrôn laih anŭn đĭ nao kơtuai dơnung anŭn kiăng kơ kơsem-
lăng pơnăng plei. Giŏng anŭn, kâo wơ̆t glaĭ pơ jơlan kâo hơmâo rai laih, laih anŭn ăt 
wơ̆t glaĭ pơ plei tui hăng jơlan amăng-ja ̱ng Dơnung anŭn mơ̆n. 16Abih-bang ƀing khua-
moa plei ƀu thâo ôh pơpă kâo hơmâo nao laih ƀôdah hơget-tơlơi kâo hlak dŏ ngă. Truh 
kơ mông anai, kâo aka pơhiăp tơlơi hơget-get ôh hăng ƀing Yêhudi amăng plei anŭn: 
Anŭn jing ƀing khua ngă yang, ƀing khua pơpŭ-pơyom, ƀing khua-moa plei ƀôdah ƀing 
pơkŏn dơ̆ng jing ƀing či pơgop hrŏm amăng bruă ngă anai.  

17Giŏng anŭn, kâo pơhiăp hăng gơñu tui anai, “Lăng bĕ kơ tơlơi rŭng-răng truh 
amăng anih ƀing ta hlak dŏ ră anai: Plei Yerusalaim răm-rai laih, laih anŭn hơdôm 
amăng-ja̱ng plei arăng hơmâo čuh-pơrai hĭ laih hăng apui! Nă, brơi kơ ƀing ta pơdơ̆ng 
glaĭ bĕ pơnăng plei Yerusalaim kiăng kơ mă-pơđuaĭ hĭ tơlơi mlâo ta anŭn.” 18Laih anŭn 
kâo ăt ră ruai kơ ƀing gơñu hiư̆m Ơi Adai dŏ hrŏm hăng djru kâo laih anŭn hơget-tơlơi 
pơtao-prŏng hơmâo pơhiăp laih hăng kâo.  

Gơñu laĭ-glaĭ, “Nă, brơi kơ ƀing ta čơdơ̆ng pơdơ̆ng glaĭ bĕ!” Tui anŭn, ƀing gơñu 
čơdơ̆ng pơtrŭt kơ tơdruă kiăng kơ ngă bruă hiam anŭn yơh.  

19Tơdang ƀing khua Sanballat mơnuih Hôrôn, Tôbiah mơnuih Ammôn laih anŭn 
Gesem jing mơnuih Arab hơmư̆ kơ tơlơi ƀing ta pơkra hơdră či ngă anŭn, ƀing gơñu 
klao-djik kơ ƀing ta laih anŭn laĭ, “Hơget-tơlơi ƀing gih pơmĭn ƀing gih hlak ngă lĕ? 
ing gih či pơkơdơ̆ng glaĭ hăng pơtao-prŏng hă?”  

20Kâo laĭ-glaĭ kơ ƀing gơñu tui anai, “Ơi Adai hăng adai adih yơh či brơi kơ ƀing 
gơmơi dưi Pơgiŏng hĭ kơ bruă anai. ing gơmơi yơh jing ƀing ding-kơna Ñu laih anŭn 

ƀing gơmơi či ma ̱n-pơdơ̆ng glaĭ yơh, samơ̆ gah kơ ƀing gih, ƀing gih ƀu hơmâo sa črăn 
lŏn kŏng-ngăn ƀôdah tơlơi dưi ôh amăng plei Yerusalaim laih anŭn kŏn dưi pơgop 
hrŏm lơi amăng tơlơi phiăn kơkuh-pơpŭ ƀing gơmơi.”  

3  

Ma̱n-Pơdơ̆ng Glaĭ pơnăng Plei Yerusalaim  
1Anai yơh jing tơlơi hiư̆m ƀing gơñu hơmâo ma ̱n-pơdơ̆ng đĭ laih pơnăng plei. Khua 

ngă yang prŏng hloh Êliasib hrŏm-hăng ƀing khua ngă yang adơi-ai ñu ma ̱n-pơdơ̆ng 
glaĭ Amăng-Ja ̱ng Triu. ing gơñu pơyơr-pơkô ̆ amăng-ja ̱ng anŭn laih anŭn pioh mŭt 
khul bah-amăng. ing gơñu pơyơr-pơkô ̆ pơnăng plei ƀing gơñu hơmâo pơkra-pơdơ̆ng 
glaĭ laih ataih truh pơ sang-kơtŭm Rơtuh laih anŭn sang-kơtŭm Hananêl.  

2ing mơnuih plei Yerêhô pơdơ̆ng đĭ črăn pơnăng plei tŏ-tui laih anŭn Zakur ană 
đah-rơkơi Imri wơ̆t-hăng grup ñu pơdơ̆ng đĭ črăn tŏ-tui anŭn.  

3ing ană-tơčô Hassenaah pơdơ̆ng đĭ amăng-ja̱ng Akan. ing gơñu pơdơ̆ng đĭ tơmĕh, 
pioh mŭt khul bah-amăng, khul čơnŭh-grơ̆ng laih anŭn khul čơnŭh-khoă ƀơi hơdôm 
bah-amăng anŭn.  

4Meremôt, jing ană đah-rơkơi Uriah tơčô Hakkôz, wơ̆t-hăng grup ñu pơdơ̆ng đĭ črăn 
tŏ-tui anŭn. Mesullam, jing ană đah-rơkơi Berekhiah tơčô Mesezabel, wơ̆t-hăng grup ñu 
pơdơ̆ng đĭ črăn tŏ-tui anŭn. Zadôk, jing ană đah-rơkơi Baana, wơ̆t-hăng grup ñu 
pơdơ̆ng đĭ črăn tŏ-tui anŭn.  

5ing mơnuih mơ̆ng plei-pơnăng Tekoa pơdơ̆ng đĭ črăn pơnăng tŏ-tui anŭn, samơ̆ 
ƀing pơpŭ-pơyom amăng plei anŭn hơngah ƀu kiăng mă bruă gah yŭ kơ khua wai-lăng 
gơñu ôh.  

6Yôsida ană đah-rơkơi Paseah laih anŭn Mesullam ană đah-rơkơi Besodeiah wơ̆t-hăng 
grup gơñu pơkra-pơdơ̆ng glaĭ amăng-ja ̱ng Yêsanah. ing gơñu pơdơ̆ng đĭ tơmĕh 
amăng-ja̱ng, pioh mŭt khul bah-amăng, khul čơnŭh-grơ̆ng laih anŭn khul čơnŭh-khoă 
ƀơi hơdôm bah-amăng anŭn.  

7Melatiah jing mơnuih mơ̆ng plei Gibeôn laih anŭn Yadôn jing mơnuih mơ̆ng plei 
Merônôt wơ̆t-hăng grup ñu laih anŭn ƀing mơnuih pơkŏn dơ̆ng mơ̆ng plei Gibeôn, plei 
Mizpah, pơdơ̆ng đĭ črăn pơnăng tŏ-tui anŭn hlŏng truh pơ jĕ sang dŏ ƀing khua kwar 
prŏng, jing kwar gah yŭ̱ kơ krong Huphrat.  

8Uzziêl ană đah-rơkơi Harhaiah, jing pô thâo čruih-tia mah, wơ̆t-hăng grup ñu 
pơdơ̆ng đĭ črăn tŏ-tui anŭn, laih anŭn Hananyah, jing pô thâo pơkra ia ƀâo-mơngưi, 
wơ̆t-hăng grup ñu pơdơ̆ng đĭ črăn tŏ-tui anŭn. ing gơñu pơdơ̆ng glaĭ pơnăng plei 

ataih truh pơ pơnăng Prŏng.  
9Rephayah ană đah-rơkơi Hur, jing khua djă-akŏ sămkrah kwar tring lŏm kơ plei-

prŏng Yerusalaim, pơdơ̆ng đĭ črăn tŏ-tui anŭn.  
10Yedayah ană đah-rơkơi Harumap wơ̆t-hăng grup ñu pơdơ̆ng đĭ črăn tŏ-tui anŭn, jing 
črăn pơnăng jĕ ƀơi sang ñu pô, laih anŭn Hattus ană đah-rơkơi Hasabneiah pơdơ̆ng đĭ 
tŏ-tui anŭn.  

11Malkiyah ană đah-rơkơi Harim laih anŭn Hassub ană đah-rơkơi Pahat-Môab, wơ̆t-
hăng grup ñu pơdơ̆ng đĭ črăn tŏ-tui anŭn wơ̆t-hăng sang-kơtŭm Tơpur-Apui mơ̆n.  

12Sallum ană đah-rơkơi Hallohes, jing khua djă-akŏ sămkrah kwar tring lŏm kơ plei-
prŏng Yêsuralem dŏ glaĭ, pơdơ̆ng đĭ črăn tŏ-tui anŭn. ing ană đah-kơmơi ñu djru 
hrŏm hăng ñu amăng bruă anŭn.  

13Hanun laih anŭn ƀing ană-plei plei-pơnăng Zanôah pơkra glaĭ amăng-ja̱ng Dơnung. 
ing gơñu pơdơ̆ng đĭ tơmĕh amăng-ja̱ng anŭn, pioh mŭt khul bah-amăng, khul čơnŭh-
grơ̆ng laih anŭn khul čơnŭh-khoă ƀơi hơdôm bah-amăng anŭn. ing gơñu ăt pơdơ̆ng đĭ 
dua-rơtuh rơmapluh tơpa-tơngan črăn pơnăng plei tŏ-tui anŭn ataih truh pơ amăng-ja ̱ng 
Kơmơ̆k.  

14Malkiyah ană đah-rơkơi Rekab, jing khua djă-akŏ amăng kwar lŏm kơ plei-pơnăng 
Bet-Hakerem, wơ̆t-hăng grup ñu pơkra glaĭ amăng-ja ̱ng Kơmơ̆k anŭn. Ñu pơdơ̆ng đĭ 
tơmĕh amăng-ja ̱ng anŭn, pioh mŭt khul bah-amăng, khul čơnŭh-grơ̆ng laih anŭn khul 
čơnŭh-khoă ƀơi hơdôm bah-amăng anŭn.  

15Sallun ană đah-rơkơi Kol-Hôzeh, jing khua djă-akŏ kwar lŏm kơ plei-pơnăng 
Mizpah, wơ̆t-hăng grup ñu pơkra glaĭ amăng-ja ̱ng Ia-Bluh. Ñu pơdơ̆ng đĭ tơmĕh 
amăng-ja̱ng anŭn, pioh mŭt khul bah-amăng, khul čơnŭh-grơ̆ng laih anŭn khul čơnŭh-
khoă ƀơi hơdôm bah-amăng anŭn. ơi dơnao Sêlah, ñu ma ̱n-pơdơ̆ng đĭ pơnăng plei jĕ 
ƀơi war-đang Pơtao, ataih truh pơ rơñan trŭn mơ̆ng plei Pơtao Dawid.f g Pơtao Dawid 
pơjing hĭ plei ñu pô kiăng kơ git-gai wai-lăng.  

16Nehemyah ană đah-rơkơi Azbuk, jing khua djă-akŏ amăng sămkrah kwar lŏm kơ 
plei-pơnăng Bet-Zur, wơ̆t-hăng grup ñu pơdơ̆ng đĭ črăn pơnăng tŏ-tui anŭn hlŏng truh 
pơ anih klă̱-anăp hăng amăng-pơsat pơtao Dawid, pơ dơnao ƀing mơnuih pơkra laih 
anŭn truh pơ sang ƀing tơhan khĭn-kơtang dŏ hlâo adih.  

ing Lêwi Mă Bruă ơi pơnăng Plei  

                                                 
f3:15 Plei Pơtao Dawid anai kiăng-laĭ kơ črăn anet amăng plei-prŏng Yerusalaim gah thu ̱ng kơ Sang 
Yang, laih anŭn anih bŏl-čư̆. 
g3:15: Anai ăt jing “bul čư̆” mơ̆n.  

17ing Lêwi hơmâo anăn gah yŭ anai jing ƀing ma ̱n-pơdơ̆ng đĭ hơdôm črăn pơnăng 
plei tŏ-tui dơ̆ng: Rehum ană đah-rơkơi Bani, wơ̆t-hăng grup ñu pơdơ̆ng đĭ črăn tŏ-tui, 
laih anŭn Hasabyah, jing khua djă-akŏ amăng sămkrah kwar lŏm kơ plei-pơnăng 
Keilah, wơ̆t-hăng grup ñu pơdơ̆ng đĭ črăn pơnăng tŏ-tui sang ƀing tơhan khĭn-kơtang 
anŭn pơala kơ kwar ñu pô.  

18Bawai ană đah-rơkơi Henadad, jing khua djă-akŏ amăng sămkrah kwar Keilah dŏ 
glaĭ, wơ̆t-hăng grup ñu pơdơ̆ng đĭ črăn tŏ-tui anŭn.  

19Êzer ană đah-rơkơi Yêsua, jing khua djă-akŏ plei-pơnăng Mizpah, wơ̆t-hăng grup ñu 
pơdơ̆ng đĭ črăn pơnăng tŏ-tui klă̱-anăp hăng anih răk-pioh gơnam pơblah hlŏng truh pơ 
anih hơmâo pơnăng plei kơčŭn glaĭ.  

20Baruk ană đah-rơkơi Zaƀai, wơ̆t-hăng grup ñu hur-har pơdơ̆ng đĭ črăn pơnăng tŏ-tui 
anŭn hlŏng truh pơ bah-amăng kiăng mŭt nao pơ sang Êliasib, jing khua ngă yang 
prŏng hloh.  

21Meremôt, jing ană đah-rơkơi Uriah tơčô Hakkôz, wơ̆t-hăng grup ñu pơdơ̆ng đĭ črăn 
pơnăng tŏ-tui anŭn mơ̆ng bah-amăng anŭn hlŏng truh pơ hơnăl-tuč sang Êliasib.  

ing Khua Ngă Yang Mă Bruă ơi pơnăng Plei  
22ing khua ngă yang hơmâo anăn gah yŭ anai jing ƀing pơdơ̆ng đĭ hơdôm črăn 

pơnăng plei tŏ-tui dơ̆ng: ing khua ngă yang mơ̆ng tring ju ̱m-dar plei-prŏng 
Yerusalaim, pơdơ̆ng đĭ črăn tŏ-tui sang Êliasib anŭn.  

23Benyamin hăng Hassub pơdơ̆ng đĭ črăn pơnăng tŏ-tui anŭn, jing črăn pơnăng gah 
anăp kơ sang gơñu pô yơh; Azaryah, jing ană đah-rơkơi Maasêyah tơčô Ananiah, 
pơdơ̆ng đĭ črăn pơnăng tŏ-tui anŭn, jing črăn pơnăng gah anăp kơ sang ñu pô yơh.  

24Binnui ană đah-rơkơi Henadad wơ̆t-hăng grup ñu pơdơ̆ng đĭ črăn tŏ-tui anŭn, jing 
črăn pơnăng čơdơ̆ng mơ̆ng sang Azaryah hlŏng truh pơ anih suĕk kơ pơnăng anai.  

25Palal ană đah-rơkơi Uzai wơ̆t-hăng grup ñu pơdơ̆ng đĭ črăn pơnăng čơdơ̆ng mơ̆ng 
anih suĕk pơnăng anŭn hlŏng truh pơ sang-kơtŭm ƀlô tơbiă mơ̆ng sang pơtao gah ngŏ 
jĕ anih wăl-tơdron gak. Pedayah ană đah-rơkơi Paros wơ̆t-hăng grup ñu 26laih anŭn 
ƀing mă bruă amăng sang Ơi Adai, jing ƀing dŏ ƀơi bŏl-čư̆ Ôphel, pơdơ̆ng đĭ črăn 
pơnăng čơdơ̆ng mơ̆ng črăn anŭn hlŏng truh pơ anih gah ngŏ̱ jĕ ƀơi amăng-ja ̱ng Ia hăng 
sang-kơtŭm ƀlô tơbiă anŭn.  

ing Ma̱n-Pơdơ̆ng Pơkŏn  
27Tŏ-tui ƀing gơñu, ƀing mơnuih mơ̆ng plei Tekoa pơdơ̆ng đĭ črăn tŏ-tui anŭn, jing 
črăn tal dua ƀing gơñu pơdơ̆ng đĭ čơdơ̆ng mơ̆ng anih klă̱-anăp hăng sang-kơtŭm prŏng 

hlŏng truh pơ pơnăng bŏl-čư̆ Ôphel.  
28Sa grup ƀing khua ngă yang yơh pơdơ̆ng đĭ črăn pơnăng tŏ-tui anŭn, jing črăn 
čơdơ̆ng mơ̆ng amăng-ja̱ng Aseh anăp nao pơ gah dư̱r yơh; rĭm čô amăng ƀing gơñu 
ma ̱n-pơdơ̆ng đĭ pơnăng ƀơi gah anăp sang ñu pô yơh.  

29Zadôk ană đah-rơkơi Immer wơ̆t-hăng grup ñu pơdơ̆ng đĭ črăn tŏ-tui anŭn, jing črăn 
gah anăp kơ sang ñu pô. Semayah ană đah-rơkơi Sekhanyah, jing pô gak-wai ƀơi 
amăng-ja̱ng Gah Ngŏ̱, wơ̆t-hăng grup ñu pơdơ̆ng đĭ črăn tŏ-tui anŭn.  

30Hananyah ană đah-rơkơi Selemyah laih anŭn Hanun jing ană đah-rơkơi tal năm 
Zalap, wơ̆t-hăng grup gơñu pơdơ̆ng đĭ črăn tŏ-tui anŭn, jing črăn pơnăng tal dua ƀing 
gơñu pơdơ̆ng đĭ. Mesullam ană đah-rơkơi Berekyah wơ̆t-hăng grup ñu pơdơ̆ng đĭ črăn 
tŏ-tui anŭn, jing črăn gah anăp kơ sang ñu pô yơh.  

31Malkiyah, jing pô thâo čruih-tia mah, wơ̆t-hăng grup ñu pơdơ̆ng đĭ črăn pơnăng tŏ-
tui anŭn hlŏng truh pơ sang ƀing ding-kơna mă bruă kơ Sang Yang laih anŭn ƀing sĭ-
mơnia yua. Sang anŭn dŏ gah anăp kơ amăng-ja̱ng Ksem-Lăng jĕ pơ Sang Yang, laih 
anŭn jĕ ƀơi anih-dŏ gah ngŏ anih suĕk pơnăng plei yơh.  

32ing thâo čruih-tia hăng ƀing sĭ-mơnia yơh pơdơ̆ng đĭ črăn pơnăng hơnăl-tuč, anŭn 
jing črăn čơdơ̆ng mơ̆ng anih gah ngŏ anih suĕk anŭn hlŏng truh pơ amăng-ja ̱ng Triu.  

4  

Nehemyah Dưi-Hĭ Kơ Tơlơi Rŏh-Ayăt Pơkơdơ̆ng Glaĭ  
1Tơdang Sanballat hơmư̆ ƀing Yêhudi ta hơmâo čơdơ̆ng pơdơ̆ng glaĭ laih pơnăng plei 

Yerusalaim, ñu hil-nač biă-mă laih anŭn ñu klao-djik kơ ƀing ta. 2Ñu pơhiăp gah anăp 
kơ ƀing khua pơkŏn nao hrŏm hăng ñu laih anŭn ƀơi anăp ƀing ling-tơhan Samaria ñu 
tui anai, “Hơget-tơlơi ƀing tơdu-rơmơ̆n Yêhudi anai hlak dŏ ngă lĕ? ing gơñu gir 
kiăng kơ pơdơ̆ng glaĭ pơnăng plei Yerusalaim gơñu anŭn hă? ing gơñu pơmĭn Ơi 
Adai či djru ƀing gơñu yua-mơ̆ng tơlơi pơyơr hơdôm gơnam ngă yang anŭn hă? ing 
gơñu či pơgiŏng hĭ bruă pơdơ̆ng đĭ anŭn kơnơ̆ng amăng sa hrơi đôč hă? ing gơñu dưi 
pơkra glaĭ pơnăng mơ̆ng khul boh-pơtâo glưh-pơčah arăng čuh-pơrai laih hlâo adih 
anŭn mơ̆n hă?”  

3Tôbiah, mơnuih Ammôn hlak dŏ jĕ hăng Sanballat, ăt laĭ tui anai, “pơnăng plei 
hơget ƀing gơñu dưi pơdơ̆ng đĭ lĕ? Tơdah kơnơ̆ng sa drơi pơja đôč đĭ ƀơi ngŏ pơnăng 
anŭn ăt či pơglưh hĭ mơ̆n khul pơnăng boh-pơtâo gơñu anŭn!”  

4Kâo iâu-laĭ tui anai, “Ơ Ơi Adai hơi, rơkâo kơ Ih hơmư̆ bĕ kơnuih ƀing gơñu klao-
djik kơ ƀing gơmơi anai! Rơkâo kơ Ih brơi bĕ tơlơi klao-djik gơñu anŭn lê̆ glaĭ ƀơi 

gơñu pô. Brơi bĕ ƀing gơñu jing hlŭn-mơnă pơ lŏn-čar ataih hrup hăng gơnam sua-mă. 
5Anăm pap-brơi hĭ ôh tơlơi soh ƀing gơñu ngă laih anŭn anăm mă-pơđuaĭ hĭ ôh hơdôm 
tơlơi soh gơñu mơ̆ng anăp Ih, yuakơ ƀing gơñu hơmâo pơmlâo hĭ laih ƀing gơmơi jing 
ƀing hlak ma ̱n-pơdơ̆ng glaĭ plei anai.”  

6Tui anŭn, ƀing ta ăt tŏ-tui pơdơ̆ng đĭ pơnăng plei laih anŭn ƀu sui ôh pơnăng anŭn 
ƀing ta dưi ma ̱n-pơdơ̆ng glông đĭ sămkrah laih anih glông-dơ̆ng pơnăng anŭn, yuakơ 
ƀing ană-plei mă bruă hăng abih pran-jua gơñu.  

7Samơ̆ tơdang Sanballat, Tôbiah, ƀing Arab, ƀing Ammôn laih anŭn ƀing Asđôdh, 
hơmư̆ ƀing ta ăt tŏ-tui pơdơ̆ng đĭ pơnăng plei Yerusalaim laih anŭn ăt go ̱m hĭ abih-
bang anih hŏng ƀơi pơnăng plei, ƀing gơñu hil-nač biă-mă. 8Tui anŭn, ƀing gơñu ngă 
mơneč hăng tơdruă gơñu kiăng kơ rai kơsung-blah pơrŭng-pơrăng hĭ plei Yerusalaim, 
9samơ̆ ƀing ta iâu-laĭ Ơi Adai ta laih anŭn brơi mơnuih gak kiăng kơ gak-wai hrơi hăng 
mlam.  

10Tơdang anŭn, ƀing ană-plei Yêhudi hơmâo tơlơi adoh ƀing gơñu adoh tui anai,  
“ing čơkŭng-glăm jing hĭ tơdu yuakơ bruă kơtraŏ,  

hơmâo lu biă-mă ƀu̱r glưh-pơčah kiăng kơ mă-pơđuaĭ hĭ,  
hiư̆m ƀing ta dưi pơdơ̆ng đĭ pơnăng plei anai hrơi anai lĕ?”  

11ing rŏh-ayăt ta pơhiăp hăng tơdruă gơñu tui anai, “ing Yêhudi ƀu či ƀuh ƀôdah 
thâo hơget-tơlơi ôh hlak truh tơl ƀing ta kơsung-rai laih pơ ƀing gơñu, pơdjai hĭ ƀing 
gơñu laih anŭn pơrai hĭ abih bruă ƀing gơñu hlak ngă.”  

12Samơ̆ rĭm wơ̆t ƀing rŏh-ayăt kiăng pơkơdơ̆ng glaĭ hăng ƀing ta, hơmâo yơh ƀing 
Yêhudi jing ƀing hơdip jĕ hăng ƀing rŏh-ayăt ta rai pơkơđiăng brơi kơ ƀing ta kơ 
hơdră ƀing gơñu hlak ngă. 13Hơnŭn yơh, pơpă anih aka ƀu pơdơ̆ng đĭ giŏng ôh, kâo 
prap-pre brơi kơ ƀing ană-plei djă đao, tơbăk, hraŏ laih anŭn brơi kơ ƀing gơñu gak-
wai tui hăng sang-anŏ gah rŏng kơ pơnăng plei.  

14Kâo ƀuh ƀing ană-plei ƀlơ̆ng-bơngơ̆t, tui anŭn kâo pơhiăp hăng ƀing gơñu, ƀing 
khua djă-akŏ gơñu laih anŭn ƀing khua-moa gơñu tui anai, “Anăm huĭ kơ ƀing rŏh-ayăt 
ta anŭn ôh. Hơdơr bĕ kơ Yahweh, jing Pô prŏng hăng dưi-kơtang laih anŭn pơblah 
brơi bĕ kơ ƀing adơi-ai gih, ƀing ană-bă gih, ƀing bơnai gih laih anŭn kơ sang gih.”  

15Tơdang ƀing rŏh-ayăt ta hơmư̆ ƀing ta thâo-krăn laih hơdră mơneč gơñu či ngă, tui 
anŭn ƀing gơñu thâo-krăn Ơi Adai hơmâo pơrai hĭ laih mơneč gơñu anŭn. Giŏng anŭn, 
abih-bang ƀing ta wơ̆t glaĭ kiăng kơ tŏ-tui pơdơ̆ng đĭ pơnăng plei dơ̆ng yơh.  

                                                 
h4:7 ing anai rai mơ̆ng djŏp bơnăh ju ̱m-dar plei Yerusalaim: Sanballat mơ̆ng gah dư̱r, ƀing Arab mơ̆ng 
gah thu̱ng, Tôbiah laih anŭn ƀing Ammôn mơ̆ng gah ngŏ̱ laih anŭn ƀing Asđôd mơ̆ng gah yŭ̱.  

16Čơdơ̆ng mơ̆ng hrơi anŭn, sămkrah ƀing ding-kơna kâo mă-bruă laih anŭn sămkrah 
adih dŏ gak-wai buh ao-pơgang laih anŭn djă khul tơbăk, khiơl, hraŏ. Laih anŭn ƀing 
khua djă-akŏ ta hăng abih pran-jua djru kơ ƀing ană-plei tring Yudah ta, 17jing ƀing 
ma ̱n-pơdơ̆ng đĭ pơnăng plei. ing čơkŭng-glăm khul gơnam kiăng kơ ma ̱n-pơdơ̆ng 
hăng sa gah tơngan gơñu, tơngan gah adih djă gơnam blah, 18laih anŭn rĭm ƀing ma ̱n-
pơdơ̆ng le̱ng kơ băk đao ñu pô ƀơi djeo tơdang gơñu mă-bruă. Samơ̆ pô ayŭp tơdiăp 
laĭ-pơthâo dŏ hăng kâo yơh.  

19Giŏng anŭn, kâo laĭ kơ ƀing ană-plei wơ̆t-hăng ƀing khua-moa laih anŭn ƀing khua 
djă-akŏ gơñu tui anai, “Bruă-mă anai prŏng laih anŭn lar tơbiă rơhaih, tui anŭn ƀing ta 
ăt dŏ pơčơlah hĭ ataih mơ̆n hăng tơdruă kơtuai ƀơi pơnăng plei. 20Tơdah ƀing gih 
hơmư̆ dơnai tơdiăp pơ anih pă, brơi kơ ƀing gih ăt rai pơƀut glaĭ bĕ ju̱m-dar kâo pơ 
anih anŭn mơ̆n. Sit Ơi Adai ta yơh či pơblah brơi kơ ƀing ta!”  

21Tui anŭn yơh, rĭm hrơi, čơdơ̆ng mơ̆ng mơguah-ưm hlŏng truh kơ khul pơtŭ tơbiă 
amăng mlam, sămkrah amăng ƀing ta mă bruă tŏ-tui ƀơi pơnăng, samơ̆ sămkrah amăng 
ƀing ta adih dŏ gak-wai hăng khul tơbăk yơh.  

22Tơdang amăng mông anŭn, kâo ăt pơtă kơ abih ƀing mă bruă wơ̆t-hăng ƀing ding-
kơna gơñu mơ̆n khŏm dŏ đih pơdơi gah lăm plei Yerusalaim yơh tơdang mlam, tui 
anŭn ƀing ta dưi gak-wai plei tơdang mlam laih anŭn ăt mă bruă tơdang hrơi. 23Kâo, 
ƀing ayŏng adơi rai hrŏm hăng kâo, ƀing ding-kơna kâo laih anŭn ƀing gak-wai kâo ƀu 
tŏh hĭ ao gơmơi ôh wơ̆t-tơdah tơdang mlam. Laih anŭn abih-bang ƀing ta le̱ng kơ prap-
pre gơnam blah nanao yơh.  

5  

Nehemyah Pơgang ing Rin-Tơnap  
1Tơdơi kơ anŭn ƀiă, hơmâo lu ƀing ană-plei, đah-rơkơi hăng đah-kơmơi, čơdơ̆ng 

brŏk-ƀuăh pơkơdơ̆ng glaĭ hăng ƀing ayŏng adơi gơñu Yêhudi pơkŏn. 2Đơđa amăng 
ƀing gơñu laĭ, “ing gơmơi hơmâo lu mơnuih amăng sang-anŏ gơmơi, tui anŭn ƀing 
gơmơi khŏm hơmâo pơdai ƀơ̆ng huă yơh kiăng kơ dưi hơdip.”  

3Đơđa ƀing pơkŏn laĭ, “ing gơmơi ăt khŏm jao lui hĭ kơ arăng hơdôm đang-hơma 
gơmơi, đang boh-kơƀâo gơmơi laih anŭn sang-dŏ gơmơi kiăng kơ hơmâo djŏp pơdai 
ƀơ̆ng amăng tơlơi ư̆-rơpa anai.”  

4ing pơkŏn dơ̆ng laĭ, “ing gơmơi khŏm čan-mă prăk kiăng kla jia kơ pơtao yuakơ 
hơdôm đang-hơma laih anŭn đang boh-kơƀâo gơmơi hơmâo. 5ing gơmơi ăt jing ƀing 
Yêhudi, jing ƀing hơmâo kơđeh-asar drah-kơtăk hrup hăng ƀing Yêhudi pơkŏn mơ̆n. 

Hiư̆m ngă, ƀing ană-bă gơmơi ƀu hrup hăng ƀing ană-bă gơñu ôh hă? Samơ̆ ƀing 
gơmơi khŏm jao hĭ đơđa amăng ƀing ană-bă gơmơi jing hlŭn. Laih anŭn đơđa amăng 
ƀing gơmơi hơmâo sĭ hĭ laih ƀing ană đah-kơmơi gơñu jing hlŭn. ing gơmơi ƀu 
hơmâo tơlơi djru kiăng kơ song-glaĭ dơ̆ng tah, yuakơ hơdôm đang-hơma, đang boh-
kơƀâo gơmơi arăng mă hĭ laih mơ̆ng ƀing gơmơi.”  

6Tơdang kâo hơmư̆ kơ tơlơi ƀing gơñu brŏk-ƀuăh anŭn, kâo hil biă-mă. 7Kâo pơmĭn 
kơ hơdôm tơlơi anŭn nanao amăng tơlơi pơmĭn kâo laih anŭn kâo pơhiăp pơkơdơ̆ng 
glaĭ hăng ƀing khua djă-akŏ wơ̆t-hăng ƀing khua-moa ană-plei tui anai, “ing gih hlak 
kơtư̆-juă ƀing adơi-ai ƀing Yêhudi gih pô!” Tui anŭn, kâo iâu pơƀut hrŏm-hơbĭt sa 
tơlơi pơjơnum prŏng kiăng kơ pơsir kơ ƀing gơñu kơ tơlơi anŭn,i 8laih anŭn kâo laĭ tui 
anai, “Tui hăng tơlơi ƀing ta dưi ngă truh kơ tă anai, ƀing ta hơmâo blơi glaĭ laih ƀing 
adơi-ai Yêhudi ta jing ƀing hơmâo sĭ laih ƀing gơ̆ pô kơ ƀing mơnuih tuai. Samơ̆ ră 
anai, ƀing gih pơgŏ̱ hĭ ƀing adơi-ai Yêhudi ta sĭ hĭ ƀing gơ̆ pô kơ ƀing gih, ăt jing ƀing 
adơi-ai ƀing gơ̆ pô mơ̆n!” ing khua djă-akŏ ană-plei dŏ-rơiăt yuakơ ƀing gơñu ƀu dưi 
hơduah-ƀuh tơlơi găl hơget ôh kiăng kơ pơhiăp.  

9Tui anŭn, kâo pơhiăp dơ̆ng, “Hơget-tơlơi ƀing gih hlak ngă ră anai jing soh laih 
yơh! ing gih năng huĭ-pơpŭ kơ Ơi Adai laih anŭn ngă hơget-tơlơi jing djơ̆-găl yơh. 
Tơdah ƀing gih ngă tui tơlơi djơ̆-găl anŭn, tui anŭn ƀing gih ƀu či pha-brơi ôh tơhnăl-
tơlơi kiăng kơ ƀing rŏh-ayăt ta, jing ƀing mơnuih tuai, klao-djik kơ ƀing ta. 10Kâo, ƀing 
ayŏng adơi rai hrŏm hăng kâo laih anŭn ƀing ding-kơna kâo ăt brơi kơ ƀing ană-plei ta 
čan-mă prăk laih anŭn pơdai mơ̆n. Samơ̆ ră anai brơi kơ ƀing ta lui hĭ bĕ tơlơi sat 
kiăng kơ ƀing gơ̆ kla glaĭ anŭn! 11Brơi kơ ƀing gih lŏm lui hĭ bĕ hơnưh ƀing gơñu đo̱m 
kơ ƀing gih: Anŭn jing prăk, pơdai, ia boh-kơƀâo ƀôdah ia-rơmuă ôliwơ yơh. Laih 
anŭn ră anai, brơi kơ ƀing ta brơi glaĭ mơtam bĕ kơ ƀing gơ̆ hơdôm đang-hơma, đang 
boh-kơƀâo, đang ôliwơ laih anŭn khul sang-dŏ ƀing gơ̆.”  

12ing khua djă-akŏ laĭ-glaĭ, “ing gơmơi či ngă tui hăng tơlơi ih pơtă yơh. ing 
gơmơi či brơi glaĭ lŏn kŏng-ngăn ƀing gơ̆ laih anŭn ƀu či mă glaĭ hơnưh hơget ôh 
mơ̆ng ƀing gơ̆.”  

Giŏng anŭn, kâo iâu rai ƀing khua ngă yang kiăng kơ ƀing gơ̆ dưi ngă gơ̆ng-jơlan 
tơdang ƀing khua djă-akŏ ƀuăn-rơ̆ng ƀing gơñu či ngă tui tơlơi ƀuăn ƀing gơñu hơmâo 
ƀuăn laih. 13Kâo ăt tŏh hĭ hơdrăng-kơiăng kâo hlak buh, tơtŭh hĭ kơdŭng ao-phyung kâo 
ƀơi anăp gơñu laih anŭn laĭ tui anai, “Tơdah hlơi pô amăng ƀing gih ƀu ngă tui ôh 
tơlơi ƀing gơñu hơmâo ƀuăn-rơ̆ng laih, Ơi Adai či tơtŭh tơbiă hĭ gơñu hrup hăng anai 

                                                 
i5:7 Tơlơi Tơbiă 22:25; Tơlơi-Bruă Lêwi 25:35-37; Tơlơi Juăt 23:19-20.  

 11



mơ̆n. Ơi Adai či mă-pơđuaĭ hĭ sang-dŏ gơñu wơ̆t-hăng abih-bang gơnam ƀing gơñu 
hơmâo laih anŭn ƀu či pioh glaĭ kơ ƀing gơñu gơnam hơget-get ôh.”  
ơi mông anŭn, abih-bang ƀing pơjơnum glaĭ pơ anih anŭn laĭ, “Amen,” laih anŭn 

gơñu bơni-hơơč kơ Yahweh. Giŏng anŭn, ƀing khua djă-akŏ anŭn ngă tui hăng tơlơi 
ƀing gơñu hơmâo ƀuăn-rơ̆ng laih yơh.  

Tơlơi Čơmah-Rơhao Nehemyah  
14Tơdang amăng pluh-dua thŭn kâo jing khua kwar-čar wai-lăng anih-lŏn Yudah, anŭn 

jing čơdơ̆ng mơ̆ng thŭn tal duapluh pơtao Artaksekses jing pơtao-prŏng tơl truh thŭn 
tal klâopluh-dua ñu, kâo wơ̆t-hăng ƀing ding-kơna kâo ƀu ƀơ̆ng ôh gơnam-ƀơ̆ng tui 
hăng črăn ƀing ană-plei năng pioh laih kơ sa čô khua kwar-čar. 15Samơ̆ rĭm ƀing khua 
kwar-čar hlâo adih, jing ƀing rai hlâo kơ kâo, ƀing gơñu pơjing rai laih sa tơlơi kơtraŏ 
kơ ƀing ană-plei anai laih anŭn hơmâo pơđar ƀing ană-plei brơi laih pă̱pluh prăk kăk 
amrăkj rĭm hrơi thim kơ gơnam-ƀơ̆ng laih anŭn tơpai boh-kơƀâo. Wơ̆t-tơdah ƀing 
ding-kơna gơñu ăt ngă khua kơtư̆-juă ƀing ană-plei mơ̆n. Samơ̆ kâo ngă phara ƀu hrup 
hăng anŭn ôh, yuakơ kâo huĭ-pơpŭ kơ Ơi Adai ta. 16Kâo yua abih-bang tơlơi kơtang 
kâo kiăng kơ ma ̱n-pơdơ̆ng glaĭ pơnăng plei laih anŭn ƀu hơduah-mă lŏn kŏng-ngăn ôh. 
Abih-bang ƀing hlơi pô mă bruă kơ kâo, le̱ng kơ pơgop hăng kâo amăng tơlơi ma ̱n-
pơdơ̆ng soh-sel.  

17Hloh kơ anŭn dơ̆ng, ƀing mơnuih juăt ƀơ̆ng huă hrŏm hăng kâo ƀơi kơƀa ̱ng ƀơ̆ng 
huă hơmâo truh kơ sa-rơtuh rơmapluh čô ƀing Yêhudi wơ̆t-hăng ƀing khua djă-akŏ 
gơñu jing ƀing Yêhudi mơ̆n, rơngiao kơ ƀing tuai rai pơ kâo mơ̆ng ƀing lŏn-čar ju ̱m-
dar. 18Rĭm hrơi arăng juăt yŏng gơnam ƀơ̆ng huă kơ ƀing gơmơi sa drơi rơmô, năm 
drơi triu hiam hloh, lu čim-brĭm laih anŭn amăng rĭm pluh hrơi arăng ba rai tơpai djŏp-
mơta. Samơ̆ kâo thâo anai jing bruă grơ̆ng-glăm kơtraŏ biă-mă kơ ƀing ană-plei, tui 
anŭn kâo ƀu kiăng pơđar hơget ôh kiăng kơ hơmâo hơdôm gơnam ƀơ̆ng-huă tui hăng 
sa čô khua prŏng juăt hơmâo anŭn.  

19Ơ Ơi Adai hơi, kâo iâu-laĭ Ih, rơkâo kơ Ih anăm wơr hĭ ôh kiăng kơ yap-kơnăl kơ 
kâo abih-bang bruă kâo hơmâo ngă laih kơ ƀing ană-plei anai.  

6  

Hơdră-Jơlan Pơkơdơ̆ng Glaĭ Hăng Nehemyah  
1Sanballat, Tôbiah, Gesem mơnuih Arab laih anŭn abih-bang ƀing rŏh-ayăt ta pơkŏn 

hơmư̆ laih ƀing ta hơmâo pơdơ̆ng glaĭ giŏng laih pơnăng plei laih anŭn ƀu hơmâo anih 
hŏng dơ̆ng tah ƀơi pơnăng anŭn, samơ̆ hlak anŭn ƀing ta aka pơdơ̆ng đĭ ôh hơdôm bah-
amăng ƀơi amăng-ja ̱ng. 2Tui anŭn, Sanballat laih anŭn Gesem mơit rai kơ kâo sa tơlơi 
pơthâo kiăng kơ kâo nao bưp hăng ƀing gơñu ƀơi sa boh plei amăng khul plei-pla 
amăng tơdron tơhnă̱ Ôno. Anai jing sa mơneč gơñu kiăng kơ ngă sat kơ kâo yơh. 3Tui 
anŭn, kâo pơkiaŏ ƀing ding-kơna nao laĭ kơ ƀing gơñu tui anai, “Kâo hlak ngă bruă 
yom-pơphan biă-mă, hiư̆m kâo dưi lui hĭ bruă anai kiăng kơ trŭn nao bưp ƀing gih pơ 
anih anŭn lĕ? Kâo ƀu dưi lui hĭ bruă anai kiăng kơ nao bưp ƀing gih ôh.”  

4Pă̱ wơ̆t mơtam ƀing gơñu mơit rai kơ kâo tơlơi laĭ-pơthâo hrup hăng anŭn, samơ̆ 
rĭm wơ̆t kâo hơngah ƀu kiăng bưp ôh laih anŭn laĭ-glaĭ kơ ƀing gơñu hrup hăng kâo laĭ-
glaĭ hlâo soh-sel.  

5Giŏng anŭn, Sanballat pơkiaŏ rai sa čô amăng ƀing ding-kơna ñu pơ kâo wơ̆t-hăng 
tơlơi laĭ-pơthâo tal rơma. Hră anai ñu mơit rai samơ̆ ñu ƀu klŏp-kơđŏm hĭ ôh. 6Amăng 
hră anŭn čih tui anai:  

“Gesem ră ruai kơ kâo tơlơi anai hing hyu djŏp-djang amăng lu lŏn-čar tui anai: Ih 
laih anŭn ƀing ană-plei Yêhudi gir kiăng kơ tơgŭ-pơkơdơ̆ng glaĭ hăng 
pơtao-prŏng yơh tơl ƀing gih ma ̱n-pơdơ̆ng đĭ pơnăng plei. Hloh kơ anŭn 
dơ̆ng, tơlơi hing hyu anŭn ăt laĭ tui anai dơ̆ng mơ̆n: Ih kiăng kơ pơjing 
ih pô jing pơtao. 7Laih anŭn, ih ăt hơmâo ruăh lui laih ƀing pô-pơala 
kiăng kơ pơhaih hơmâo sa čô pơtao amăng plei Yerusalaim, anih-lŏn 
Yudah. Sit pơtao-prŏng či hơmư̆ kơ tơlơi anai yơh, tui anŭn kâo kiăng 
kơ ih rai bĕ, brơi kơ ƀing ta pơhiăp pơruai hăng tơdruă kơ tơlơi anai.”  

8Kâo mơit kơ ñu tơlơi laĭ-glaĭ tui anai, “u hơmâo tơlơi hơget ôh amăng tơlơi ih 
pơhiăp anŭn jing sit. Ih kơnơ̆ng pơčeh mă tơlơi pơhiăp anai ih pô đôč yơh.”  

9Abih-bang ƀing gơñu gir kiăng pơhuĭ hĭ ƀing ta kiăng kơ ƀing ta lui hĭ bruă ma ̱n-
pơdơ̆ng glaĭ anŭn. Samơ̆ kâo iâu-laĭ, “Ơ Ơi Adai ăh, ră anai rơkâo kơ Ih pơkơtang brơi 
kơ kâo đa bĕ!”  

10Tơdơi kơ anŭn, kâo nao čuă-ngui Semayah, jing ană đah-rơkơi Delayah tơčô 
Mehetabel, jing pô ƀu dưi tơbiă gah rơngiao kơ sang ñu pô ôh. Ñu laĭ hăng kâo tui 
anai, “Brơi dua ta khŏm nao đuaĭ-kơdŏp bĕ pơ anih Rơgoh-Hiam amăng Sang Yang Ơi 
Adai laih anŭn krư̆ kăl hĭ abih-bang bah-amăng Sang Yang, yuakơ ƀing rŏh-ayăt hlak 
rai kiăng pơdjai hĭ ih. Čơdơ̆ng mơ̆ng ră anai, tơdang mlam yơh ƀing gơñu či rai kiăng 
pơdjai hĭ ih.”  

11Samơ̆ Kâo laĭ-glaĭ, “Kâo ƀu djơ̆ jing sa čô mơnuih lêl đuaĭ-kơdŏp ôh. Ih pơmĭn kâo 
či gir đuaĭ-kơdŏp amăng Sang Yang kiăng kơ pơklaih hĭ tơlơi hơdip kâo pô hă? Kâo 

ƀu či ngă tui hăng anŭn ôh!”  
12Tơdang kâo pơmĭn kơ tơlơi anŭn, kâo thâo-krăn Ơi Adai ƀu hơmâo pơhiăp hăng 

Semayah ôh, samơ̆ ñu laĭ-lui-hlâo pơkơđiăng brơi kơ kâo anŭn yuakơ Tôbiah yơh wơ̆t-
hăng Sanballat hơmâo apăh laih ñu. 13ing gơñu apăh Semayah kiăng kơ pơhuĭ kâo tui 
anŭn ƀing gơñu či pơgŏ̱ kâo ngă soh yơh tơdah kâo đuaĭ-kơdŏp pơ Sang Yang. Giŏng 
anŭn, ƀing gơñu či pơrăm hĭ kơnuih-bruă hiam kâo laih anŭn kiăng pơmlâo hĭ kâo yơh.  

14Kâo iâu-laĭ tui anai, “Ơ Ơi Adai ăh, rơkâo kơ Ih anăm wơr-bĭt hĭ ôh Tôbiah hăng 
Sanballat laih anŭn pơkơhma ̱l hĭ ƀing gơñu bĕ yuakơ hơget-tơlơi ƀing gơñu hơmâo 
ngă laih. Laih anŭn rơkâo kơ Ih anăm wơr-bĭt lơi kơ tơlơi pô-pơala H’Noadiah sat 
anŭn wơ̆t-hăng abih-bang pô-pơala pơkŏn jing ƀing hơmâo gir ngă laih kiăng kơ pơhuĭ 
hĭ kâo.”  

Tơlơi Pơgiŏng Hĭ pơnăng Plei  
15Tơdơi kơ rơmapluh-dua hrơi mă bruă, ƀing ta hơmâo pơgiŏng hĭ laih pơnăng plei 
ƀơi hrơi tal duapluh-rơma blan Elul.k 16Tơdang abih-bang ƀing rŏh-ayăt amăng lu lŏn-
čar ju ̱m-dar ta hơmư̆ kơ tơlơi anai, ƀing gơñu huĭ-hiưt hăng mlâo biă-mă yơh, yuakơ 
abih-bang mơnuih thâo-krăn Ơi Adai hơmâo djru laih ƀing ta kiăng pơgiŏng hĭ bruă 
anai yơh.  

17Tơdang amăng hơdôm hrơi anŭn, ƀing khua djă-akŏ ƀing Yêhudi ăt dŏ mơit nao rai 
mơ̆n tơlơi laĭ-pơthâo hăng Tôbiah. 18Hơmâo lu mơnuih amăng ƀing Yêhudi ƀuăn-rơ̆ng 
đuaĭ tui Tôbiah, yuakơ tơhmua Tôbiah jing ƀing Yêhudi anăn ñu Sekhanyah, ană đah-
rơkơi Arah. Hloh kơ anŭn dơ̆ng, ană đah-rơkơi Tôbiah jing Yêhôhanan dŏ kơ sa čô ană 
đah-kơmơi ƀing Yêhudi mơ̆n, laih anŭn pô đah-kơmơi anai jing ană Mesullam, jing ană 
đah-rơkơi Berekhiah. 19ing ană-plei ăt ruai glaĭ hăng kâo kơ hơdôm bruă hiam Tôbiah 
hơmâo ngă laih, laih anŭn ƀing gơñu ăt ruai glaĭ kơ Tôbiah hơget-tơlơi kâo pơhiăp laih 
mơ̆n. Tôbiah ăt dŏ mơit rai nanao hră ñu mơ̆n kiăng kơ pơhuĭ hĭ kâo.  

7  
1Tơdơi kơ ƀing ta hơmâo pơdơ̆ng đĭ giŏng laih pơnăng plei, kâo ăt hơmâo pơdơ̆ng đĭ 

laih mơ̆n hơdôm amăng-ja̱ng plei laih anŭn ƀing khua ngă yang ăt jao bruă laih mơ̆n kơ 
ƀing gak-wai Sang Yang, ƀing adoh laih anŭn ƀing Lêwi pơkŏn. 2Kâo jao kơ dua čô 
ayŏng adơi kâo kiăng kơ răng-wai plei-prŏng Yerusalaim, anŭn jing Hanani laih anŭn 
Hananyah, jing pô khua wai-lăng anih kơđông-kơjăp. Hananyah jing sa čô tŏng-ten 
hăng huĭ-pơpŭ kơ Ơi Adai hloh kơ ƀing pơkŏn yơh. 3Kâo ăt pơtă kơ ƀing gơñu tui 

                                                 
k6:15 Hrơi anai jing hrơi čơdơ̆ng mơ̆ng phŭn amăng blan pluh ta yơh. 

anai, “Anăm pŏk ôh amăng-ja ̱ng plei Yerusalaim amăng mơguah-ưm, samơ̆ tơl yang-
hrơi tơbiă kăh dưi pŏk. Laih anŭn brơi krư̆ khoă hĭ bĕ hơdôm amăng-ja̱ng plei hlâo kơ 
yang-hrơi lê ̆ tơdang ƀing gak-wai amăng-ja ̱ng hlak ăt dŏ mă bruă mơ̆n. Brơi kơ ƀing 
gih ruăh-mă bĕ ƀing ană-plei dŏ amăng lăm plei Yerusalaim kơplăh nao rai kiăng kơ 
gak-wai plei, laih anŭn đơđa amăng ƀing gơñu dŏ gak-wai ƀơi hơdôm anih hơmâo 
pơjao laih, đơđa rơbat hyu kơtuai anih jĕ sang-dŏ gơñu pô yơh.”  

Anăn ing Wơ̆t Glaĭ Mơ̆ng Lŏn-Čar Tuai  

(Ezra 2:1-70)  
4Plei Yerusalaim jing sa boh plei prŏng rơhaih-rơhông biă-mă, samơ̆ kơnơ̆ng ƀiă đôč 

mơnuih dŏ amăng anŭn, laih anŭn arăng pơdơ̆ng đĭ sang-dŏ aka lu ôh. 5Tui anŭn, Ơi 
Adai mă bruă amăng pran-jua kâo kiăng kơ pơƀut glaĭ ƀing ană-plei, ƀing khua djă-akŏ 
laih anŭn ƀing khua-moa ană-plei kiăng kơ yap glaĭ abih akŏ mơnuih tui hăng kơnung-
djuai ƀing gơ̆ pô. Kâo hơduah-ƀuh hră čih pioh ƀing tơpul mơnuih wơ̆t glaĭ mơ̆ng lŏn-
čar tuai tal sa hlâo adih. Anai yơh jing tơlơi arăng hơmâo čih pioh amăng hră anŭn:  

6Hơmâo lu mơnuih amăng ƀing wơ̆t glaĭ tơbiă mơ̆ng kwar-čar Babilon. ing gơñu 
wơ̆t glaĭ pơ plei Yerusalaim hăng pơ plei pơkŏn amăng anih-lŏn Yudah, 
laih anŭn rĭm čô wơ̆t glaĭ pơ plei-pla ñu pô yơh. ing sang-anŏ gơñu 
hơmâo hơdip laih amăng lŏn-čar Babilon čơdơ̆ng mơ̆ng pơtao-prŏng 
Nebukhadnezzar hơmâo mă-pơđuaĭ hĭ laih ƀing gơñu nao pơ anŭn jing 
hlŭn-mơnă. 7ing khua djă-akŏ gơñu jing Zeruƀabel, Yêsua, Nehemyah, 
Azaryah, Raamiah, Nahamani, Mordekhai, Bilsan, Misperet, Bigwai, 
Nehum laih anŭn Baanah.  

Anai yơh jing kơnung-djuai Israel, wơ̆t-hăng mrô mơnuih mơ̆ng rĭm kơnung-djuai, 
jing ƀing wơ̆t glaĭ mơ̆ng lŏn-čar tuai:  

8Kơnung-djuai Paros hơmâo dua-rơbâo sa-rơtuh tơjuhpluh-dual čô,  
9kơnung-djuai Sephatyah hơmâo klâo-rơtuh tơjuhpluh-duam čô,  
10kơnung-djuai Arah hơmâo năm-rơtuh rơmapluh-duan čô,  
11kơnung-djuai Yêsua hăng Yôab jing ană-tơčô Pahat-Môab hơmâo dua-rơbâo 

sapăn-rơtuh pluh-sapăno čô,  

                                                 
l7:8: Anai jing 2,172.  
m7:9: Anai jing 372.  
n7:10: Anai jing 652.  
o7:11: Anai jing 2,818.  

12kơnung-djuai Ilam hơmâo sa-rơbâo dua-rơtuh rơmapluh-pă̱p čô,  
13kơnung-djuai Zatu hơmâo sapăn-rơtuh pă̱pluh-rơmaq čô,  
14kơnung-djuai Zakai hơmâo tơjuh-rơtuh nămpluhr čô,  
15kơnung-djuai Binnui hơmâo năm-rơtuh pă̱pluh-sapăns čô,  
16kơnung-djuai Bebai hơmâo năm-rơtuh duapluh-sapănt čô,  
17kơnung-djuai Azgad hơmâo dua-rơbâo klâo-rơtuh duapluh-duau čô,  
18kơnung-djuai Adônikam hơmâo năm-rơtuh nămpluh-tơjuhv čô,  
19kơnung-djuai Bigwai hơmâo dua-rơbâo nămpluh-tơjuhw čô,  
20kơnung-djuai Adin hơmâo năm-rơtuh rơmapluh-rơmax čô,  
21kơnung-djuai Ater, anăn ñu pơkŏn dơ̆ng jing Hêzekiah, hơmâo duapănpluh-

sapăn čô,  
22kơnung-djuai Hasum hơmâo klâo-rơtuh duapluh-sapăny čô,  
23kơnung-djuai Bezai hơmâo klâo-rơtuh duapluh-pă̱z čô,  
24kơnung-djuai Harip hơmâo sa-rơtuh pluh-duaa čô,  
25kơnung-djuai Gibeôn hơmâo duapănpluh-rơma čô.  

Anai jing ƀing kơnung-djuai, jing ƀing hlâo adih ƀing ơi-adon gơñu hơmâo hơdip laih 
amăng plei-pla gah yŭ anai, ăt wơ̆t glaĭ mơ̆n:  

26ing mơnuih mơ̆ng plei Bêtlehem laih anŭn plei Netôphah hơmâo sa-rơtuh 
sapănpluh-sapănb čô,  

27ƀing mơnuih mơ̆ng plei Anathôt hơmâo sa-rơtuh duapluh-sapănc čô,  
28ƀing mơnuih mơ̆ng plei Azmawet hơmâo pă̱pluh-dua čô,  
29ƀing mơnuih mơ̆ng plei Kiriat-Yearim, plei Kephirah laih anŭn plei Bêêrôt 

                                                 
p7:12: Anai jing 1,254.  
q7:13: Anai jing 845.  
r7:14: Anai jing 760.  
s7:15: Anai jing 648.  
t7:16: Anai jing 628.  
u7:17: Anai jing 2,322.  
v7:18: Anai jing 667.  
w7:19: Anai jing 2,067.  
x7:20: Anai jing 655.  
y7:22: Anai jing 328.  
z7:23: Anai jing 324.  
a7:24: Anai jing 112.  
b7:26: Anai jing 188.  
c7:27: Anai jing 128.  

hơmâo tơjuh-rơtuh pă̱pluh-klâod čô,  
30ƀing mơnuih mơ̆ng plei Ramah hăng Gaba hơmâo năm-rơtuh duapluh-sae čô,  
31ƀing mơnuih mơ̆ng plei Mikmas hơmâo sa-rơtuh duapluh-duaf čô,  
32ƀing mơnuih mơ̆ng plei Bêthêl laih anŭn plei Ai hơmâo sa-rơtuh duapluh-

klâog čô,  
33ƀing mơnuih mơ̆ng plei Nebô pơkŏn hơmâo rơmapluh-dua čô,  
34ƀing mơnuih mơ̆ng plei Ilam pơkŏn hơmâo sa-rơbâo dua-rơtuh rơmapluh-

pă̱h čô,  
35ƀing mơnuih mơ̆ng plei Harim hơmâo klâo-rơtuh duapluhi čô,  
36ƀing mơnuih mơ̆ng plei Yerêhô hơmâo klâo-rơtuh pă̱pluh-rơmaj čô,  
37ƀing mơnuih mơ̆ng plei Lôd, plei Hadid laih anŭn plei Ônô hơmâo tơjuh-

rơtuh duapluh-sak čô,  
38ƀing mơnuih mơ̆ng plei Senaah hơmâo klâo-rơbâo duapăn-rơtuh klâopluhl 
čô.  

 
39Anai jing kơnung-djuai ƀing khua ngă yang wơ̆t glaĭ mơ̆ng lŏn-čar tuai:  
Kơnung-djuai Yedayah, jing ană-tơčô Yêsua, hơmâo duapăn-rơtuh tơjuhpluh-

klâom čô,  
40kơnung-djuai Immêr hơmâo sa-rơbâo rơmapluh-duan čô,  
41kơnung-djuai Pashur hơmâo sa-rơbâo dua-rơtuh pă̱pluh-tơjuho čô,  
42kơnung-djuai Harim hơmâo sa-rơbâo pluh-tơjuhp čô.  
43Anai jing ƀing kơnung-djuai Lêwi, jing ƀing wơ̆t glaĭ mơ̆ng lŏn-čar tuai:  
Kơnung-djuai Yêsua laih anŭn kơnung-djuai Kadmiêl, jing ană-tơčô 

                                                 
d7:29: Anai jing 743.  
e7:30: Anai jing 621.  
f7:31: Anai jing 122.  
g7:32: Anai jing 123.  
h7:34: Anai jing 1,254.  
i7:35: Anai jing 320.  
j7:36: Anai jing 345.  
k7:37: Anai jing 721.  
l7:38: Anai jing 3,930.  
m7:39: Anai jing 973.  
n7:40: Anai jing 1,052.  
o7:41: Anai jing 1,247.  
p7:42: Anai jing 1,017.  

 17



Hôdawiah, hơmâo tơjuhpluh-pă̱ čô.  
44Anai jing ƀing thâo ayŭ wơ̆t glaĭ: Kơnung-djuai Asap hơmâo sa-rơtuh 

pă̱pluh-sapănq čô.  
45Anai jing ƀing gak-wai Sang Yang Ơi Adai wơ̆t glaĭ: Kơnung-djuai Sallum, 

Ater, Talmôn, Akkub, Hatita laih anŭn Sôbai, hơmâo sa-rơtuh klâopluh-sapănr 
čô.  

46Anai jing ƀing juăt mă bruă amăng sang yang, jing ƀing wơ̆t glaĭ mơ̆ng lŏn-
čar tuai:  
ing ană-tơčô Ziha, Hasupha, Taƀaôt,  
47Kêrôs, Sia, Padôn,  
48Lebanah, Hagaba, Salmai,  
49Hanan, Giđêl, Gahar,  
50Reayah, Rezin, Nekôda,  
51Gazzam, Uzza, Paseah,  
52Bêsai, Meunim, Nephusim,  
53Bakbuk, Hakŭpha, Harhur,  
54Bazlut, Mehida, Harsa,  
55Barkôs, Sisera, Temah,  
56Neziah laih anŭn Hatipha.  

 
57Anai jing ană-tơčô ƀing ding-kơna Solomôn, jing ƀing wơ̆t glaĭ mơ̆ng lŏn-čar 

tuai:  
ing ană-tơčô Sôtai, Sôphêret, Perida,  
58Yaalah, Darkôn, Giđêl,  
59Sephatyah, Hattil, Pôkheret-Hazzebaim laih anŭn Amôn.  
60Mrô yap abih-bang kơnung-djuai ƀing ding-kơna sang yang laih anŭn ƀing 

ding-kơna Solomôn, jing ƀing wơ̆t glaĭ mơ̆ng lŏn-čar tuai hơmâo klâo-rơtuh 
duapănpluh-duas čô.  

61ing gah yŭ anai jing ƀing wơ̆t glaĭ mơ̆ng khul plei-pla Tel Melah, Tel Harsa, 
Kerub, Ađôn laih anŭn Immêr, samơ̆ ƀing gơñu ƀu thâo ruai glaĭ ôh mơ̆ng ơi-adon pă 
gơñu tơbiă rai laih mơ̆ng ƀing kơnung-djuai Israel:  

62ană-tơčô Delayah, Tôbiah laih anŭn Nekôda anŭn hơmâo năm-rơtuh pă̱pluh-
                                                 
q7:44: Anai jing 148.  
r7:45: Anai jing 138.  
s7:60: Anai jing 392.  

duat čô.  
63Anai yơh jing ƀing khua ngă yang ƀu thâo-krăn ôh mơ̆ng ơi-adon pă gơñu 

tơbiă rai:  
Ană-tơčô Hôbaiah, Hakkôz laih anŭn Barzillai. Hlâo adih, sa čô đah-rơkơi 

pơdŏ hăng sa čô đah-kơmơi ană Barzillai, jing mơnuih mơ̆ng anih-lŏn Gelaad, 
yuakơ anŭn yơh, ñu ăt mă anăn kơ ñu pô jing Barzillai mơ̆n tui hăng kơnung-
djuai tơhmua ñu.  
64ing khua ngă yang anŭn hơduah glaĭ kơnung-djuai gơñu mơ̆ng ơi-adon pă gơñu 

tơbiă rai, samơ̆ ƀu thâo ruai glaĭ ôh. Tui anŭn, arăng ƀu yap ƀing gơñu 
jing ƀing khua ngă yang ôh yuakơ ƀing gơñu ƀu rơgoh ôh tui hăng tơlơi 
phiăn. 65Hơnŭn yơh, pô khua ba-akŏ ƀing Israel pơtă kơ ƀing gơñu tui 
anai, ƀing gơñu ƀu dưi ƀơ̆ng ôh hơget gơnam-ƀơ̆ng jing gơnam pơyơr 
rơgoh-hiam kơ Ơi Adai, tơl hơmâo sa čô khua ngă yang dưi tơña-
hơduah tơlơi kiăng Ơi Adai hăng tơlơi ngă Urim laih anŭn Tummim 
amơĭ kăh gơñu dưi ƀơ̆ng.u  

66Mrô yap abih-bang ƀing Israel wơ̆t glaĭ mơ̆ng plei prŏng Babilon hơmâo pă̱pluh-
dua-rơbâo klâo-rơtuh nămpluhv čô; 67hrŏm hăng ƀing gơñu hơmâo tơjuh-
rơbâo klâo-rơtuh klâopluh-tơjuhw čô ƀing ding-kơna đah-rơkơi đah-
kơmơi; ƀing gơñu ăt hơmâo dua-rơtuh pă̱pluh-rơmax čô ƀing đah-rơkơi 
đah-kơmơi, jing ƀing thâo ayŭ. 68ing gơñu hơmâo tơjuh-rơtuh 
klâopluh-nămy drơi aseh, dua-rơtuh pă̱pluh-rơmaz drơi aseh-glưn, 69435 
drơi aseh-samô laih anŭn năm-rơbâo tơjuh-rơtuh duapluha drơi aseh-glai.  

70Hơmâo đơđa ƀing khua djă-akŏ kơnung-djuai pơyơr khul gơnam-pơyơr rơngai 
kiăng kơ djru kơ bruă-mă ma ̱n-pơdơ̆ng glaĭ Sang Yang. Pô khua prŏng 
kwar-čar anŭn pơyơr pơ anih pioh gơnam sa-rơbâob drakma mah, 
rơmapluh boh mŏng laih anŭn rơma-rơtuh klâopluhc blah ao kiăng brơi 

                                                 
t7:62: Anai jing 642.  
u7:65 Tơlơi Tơbiă 28:30; Tơlơi Juăt 33:8.  
v7:66: Anai jing 42,360.  
w7:67: Anai jing 7,337.  
x7:67: Anai jing 245.  
y7:68: Anai jing 736.  
z7:68: Anai jing 245.  
a7:69: Anai jing 6,720.  
b7:70: Anai jing 1,000.  
c7:70: Anai jing 530.  

kơ ƀing khua ngă yang. 71Đơđa ƀing khua djă-akŏ kơnung-djuai pơyơr 
pơ anih pioh gơnam dua-rơbănd drakma mah laih anŭn dua-rơbâo dua-
rơtuhe mina amrăk. 72Mrô-pơtŭm abih-bang gơnam brơi-pơyơr mơ̆ng 
ƀing ană-plei jing dua-rơbănf drakma mah, dua-rơbâog mina amrăk laih 
anŭn nămpluh-tơjuh blah ao kơ ƀing khua ngă yang.  

73Tui anŭn, abih-bang ƀing Israel jing ƀing khua ngă yang, ƀing Lêwi, ƀing gak-wai 
amăng-ja̱ng plei, ƀing thâo ayŭ laih anŭn ƀing ding-kơna mă bruă amăng 
Sang Yang, hrŏm-hăng ƀing Israel dŏ glaĭ pơkŏn, dŏ amăng plei-pla 
gơñu pô yơh.h  

Ezra Đŏk Tơlơi Juăt  

Amăng blan tal tơjuh, abih-bang ƀing Israel hơmâo glaĭ dŏ laih amăng plei-pla gơñu 
pô.  

8  
1ơi hrơi tal sa amăng blan tal tơjuh anŭn, abih-bang ƀing gơñu pơjơnum glaĭ amăng 

plei-prŏng Yerusalaim, amăng anih suĕk gah lăm jĕ ƀơi amăng-ja ̱ng Ia. ing gơñu 
rơkâo kơ Ezra mă tơbiă Hơdrôm Hră Tơlơi Juăt Môseh, yuakơ Ezra jing khua ngă 
yang laih anŭn ăt jing pô nai thâo-hluh Tơlơi Juăt mơ̆n jing hră Yahweh hơmâo brơi 
laih kơ ƀing Israel mơ̆ng Môseh. 2Tui anŭn, Ezra ba hră Tơlơi Juăt anŭn nao pơ anăp 
ƀing ană-plei pơjơnum glaĭ anŭn: Anŭn jing ƀơi anăp ƀing đah-rơkơi, đah-kơmơi laih 
anŭn ƀơi anăp abih-bang ƀing čơđai jing ƀing hlơi pô prŏng ƀiă dưi thâo-hluh yơh. 3ơi 
anih suĕk anŭn yơh, ñu đŏk kraih mơ̆ng hră Tơlơi Juăt anŭn kơ ƀing ană-plei anŭn 
čơdơ̆ng mơ̆ng mơguah hlŏng truh kơ yang-hrơi-dơ̆ng, laih anŭn abih-bang ƀing gơñu 
hơmư̆ pơñen biă-mă kơ Hơdrôm Hră Tơlơi Juăt anŭn.  

4Ezra dŏ-dơ̆ng ƀơi sa boh dring kơyâo glông jing anih arăng pơkra laih kơ tơlơi 
pơjơnum anai. ing mơnuih anai yơh dŏ-dơ̆ng jĕ ƀơi gah hơnuă ñu: Matityah, Sema, 
Anaiah, Uriah, Hilkiyah laih anŭn Maasêyah; laih anŭn ƀing mơnuih anai dŏ-dơ̆ng jĕ 
ƀơi gah ieo ñu: Pedayah, Misael, Malkiyah, Hasum, Hasbađanah, Zekhariah laih anŭn 
Mesullam.  

5Tơdang Ezra dŏ-dơ̆ng ƀơi ngŏ dring kơyâo anŭn gah ngŏ kơ ƀing ană-plei, abih-bang 
                                                 
d7:71: Anai jing 20,000.  
e7:71: Anai jing 2,200.  
f7:72: Anai jing 20,000.  
g7:72: Anai jing 2,000.  
h7:73 1 Hră-Ruai 9:2; Nehemyah 11:3.  

ƀing gơñu lăng nao pơ Ezra soh-sel. Tơdang Ezra pŏk hră Tơlơi Juăt kiăng kơ đŏk, 
abih-bang ƀing gơñu tơgŭ dŏ-dơ̆ng yơh. 6Ezra laĭ tui anai, “Bơni-hơơč kơ Yahweh, 
jing Ơi Adai prŏng-prin!” Giŏng anŭn, abih-bang ƀing ană-plei yơr đĭ tơngan gơñu pơ 
ngŏ kiăng kơ bơni-hơơč laih anŭn laĭ-glaĭ, “Amen! Amen!” ing gơñu tŏ-tơŭt, bon 
hăng kơkuh-pơpŭ kơ Yahweh hăng ƀô̆-mơta gơñu akŭp trŭn ƀơi lŏn.  

7Giŏng anŭn, ƀing gơñu tơgŭ dơ̆ng laih anŭn ƀing Lêwi hơmâo anăn gah yŭ anai yơh 
pơblang brơi Tơlơi Juăt kơ ƀing gơñu: Yêsua, Bani, Sêrêbyah, Yamin, Akkub, 
Saƀethai, Hôdiah, Maasêyah, Kelita, Azaryah, Yôzabad, Hanan laih anŭn Pelayah. 8ing 
gơñu đŏk mơ̆ng Hơdrôm Hră Tơlơi Juăt Ơi Adai anŭn laih anŭn pŏk-blang hơget 
Tơlơi Juăt anŭn kiăng-laĭ. Tui anŭn, ƀing ană-plei dưi thâo-hluh yơh hơget-tơlơi arăng 
hơmâo đŏk laih.  

9Tơdang ƀing ană-plei hơmư̆ hơdôm tơlơi amăng hră Tơlơi Juăt hơduah-kiăng, ƀing 
gơñu bă hăng tơlơi pơpư̆ pran-jua laih anŭn ƀing gơñu čơdơ̆ng hia yơh. Tui anŭn, 
Nehemyah, jing khua prŏng kwar-čar anŭn, Ezra, jing khua ngă yang ăt jing nai thâo-
hluh Tơlơi Juăt mơ̆n, laih anŭn ƀing Lêwi, jing ƀing pŏk-blang kơ ƀing ană-plei, pơhiăp 
hăng ƀing ană-plei tui anai, “Hrơi anai jing hrơi rơgoh-hiam kơ Yahweh Ơi Adai gih 
yơh, tui anŭn ƀing gih anăm kơŭ-kơuăn ôh laih anŭn kŏn čŏk-hia lơi. 10Ră anai glaĭ pơ 
sang bĕ laih anŭn hơmâo tơlơi phet. Prap-pre bĕ gơnam-ƀơ̆ng jơma ̱n laih anŭn ia boh-
kơƀâo hiam laih anŭn pơpha-brơi bĕ hăng ƀing hlơi pô ƀu hơmâo djŏp ôh gơnam-
ƀơ̆ng. Hrơi anai jing hrơi rơgoh-hiam kơ Yahweh ta, tui anŭn anăm rơngot-hơning ôh. 
Tơlơi mơak Yahweh pha-brơi kơ ƀing gih yơh jing tơlơi kơtang ƀing gih.”  

11ing Lêwi nao pơjuh-alum abih-bang ƀing ană-plei laih anŭn pơtă kơ ƀing gơ̆ ƀu 
brơi rơngot-hơning ôh amăng hrơi rơgoh-hiam anai. 12Tui anŭn, abih-bang ƀing ană-
plei nao ƀơ̆ng huă, mơñum mơak-mơai laih anŭn ƀing gơñu ăt pha-brơi hơget gơnam-
ƀơ̆ng ƀing gơñu hơmâo hăng pô pơkŏn, yuakơ hlak anai ƀing gơñu thâo-hluh laih 
hơdôm boh-hiăp arăng hơmâo pŏk-blang laih kơ ƀing gơñu.  

Tơlơi Phet Khul Sang Than Jăng-Jăi  
13ơi hrơi tŏ-tui, jing hrơi tal dua amăng blan tơjuh anŭn, ƀing djă-akŏ abih-bang 

sang-anŏ, wơ̆t-hăng ƀing khua ngă yang laih anŭn ƀing Lêwi pơkŏn mơ̆n, nao pơ Ezra 
kiăng kơ hrăm hơdôm tơlơi pơtô mơ̆ng hră Tơlơi Juăt. 14Tơdang ƀing gơñu thâo-hluh 
tơlơi čih amăng Tơlơi Juăt, jing tơlơi Yahweh hơmâo pơđar laih mơ̆ng Môseh, ƀing 
gơñu thâo-krăn ƀing Israel khŏm dŏ amăng khul sang pơkra jăng-jai tơdang amăng 
tơlơi phet Sang Than Jăng-Jăi.i 15Tui anŭn, ƀing gơñu brơi tơlơi laĭ-pơthâo gah yŭ anai 
                                                 
i8:14-15 Tơlơi-Bruă Lêwi 23:33-36, 39-43; Tơlơi Juăt 16:13-15.  

laih anŭn mơit nao djŏp anih amăng plei Yerusalaim wơ̆t-hăng hơdôm plei-pla pơkŏn 
mơ̆n, “Tơbiă nao bĕ amăng tring bŏl-čư̆ laih anŭn ba glaĭ bĕ khul than kơyâo hơmâo lu 
hla hrup hăng: Than kơyâo ôliwơ, than kơyâo ôliwơ glai, than kơyâo đung-kri laih 
anŭn than kơyâo pơkŏn dơ̆ng, kiăng kơ pơkra khul sang than tui hăng tơlơi arăng 
hơmâo čih pioh laih amăng hră Tơlơi Juăt.”  

16Tui anŭn, ƀing ană-plei tơbiă nao hăng ba glaĭ khul than kơyâo pơ plei-prŏng 
Yerusalaim laih anŭn pơdơ̆ng đĭ sang than anŭn ƀơi gah ngŏ bơbŭng sang mơlă̱ gơñu 
pô yơh, amăng đang gah rŏng sang gơñu, amăng wăl-tơdron Sang Yang Ơi Adai, ƀôdah 
amăng anih tŏng-krah plei jĕ ƀơi amăng-ja ̱ng Ia laih anŭn jĕ ƀơi amăng-ja̱ng Ephraim. 
17Abih-bang ƀing ană-plei, jing ƀing wơ̆t glaĭ mơ̆ng lŏn-čar tuai le̱ng kơ pơdơ̆ng đĭ 
hơdôm sang than jăng-jai laih anŭn dŏ amăng hơdôm sang anŭn. Anai yơh jing tơlơi 
djă-hơdơr prŏng hloh čơdơ̆ng mơ̆ng rơnŭk Yôsua ană đah-rơkơi Nun hlŏng truh kơ 
hrơi anai, laih anŭn abih-bang ƀing Israel hơmâo pran hăng mơak-mơai prŏng biă-mă.  

18Rĭm hrơi, čơdơ̆ng mơ̆ng hrơi tal sa amăng hrơi phet anŭn hlŏng truh kơ hrơi hơnăl-
tuč, Ezra đŏk mơ̆ng Hơdrôm Hră Tơlơi Juăt Ơi Adai. ing gơñu djă-hơdơr tơlơi phet 
anŭn amăng tơjuh hrơi, laih anŭn ƀơi hrơi tal sapăn, ƀing gơñu pơjơnum kơkuh-pơpŭ 
kiăng kơ pơjưh hĭ yơh tơlơi phet anŭn tui-hăng tơlơi phiăn hơmâo čih laih amăng hră 
Tơlơi Juăt.  

9  

ing Israel Pơhaih Tơlơi Soh Gơñu  
1ơi hrơi tal duapluh-pă̱ amăng blan anŭn mơ̆n, ƀing ană-plei Israel pơbut glaĭ hrŏm-

hơbĭt kŏm ƀơ̆ng-huă laih anŭn čut-hơô ao-tâoj laih anŭn proai ƀruih-lŏn ƀơi akŏ gơñu 
pô kiăng kơ pơrơđah kơ tơlơi ƀing gơñu rơngot-hơning kơ tơlơi soh gơñu. 2Hlâo kơ 
anŭn, ƀing gơñu ăt hơmâo pơčơlah hĭ laih mơ̆n gơñu pô mơ̆ng abih-bang ƀing mơnuih 
tuai. ing gơñu dŏ-dơ̆ng pơ anih anŭn laih anŭn čơdơ̆ng pơhaih hơdôm tơlơi soh gơñu 
wơ̆t-hăng tơlơi soh ƀing ơi-adon gơñu hơmâo ngă laih hlâo adih. 3ing gơñu dŏ-dơ̆ng 
pơ anih anŭn hơmư̆ tơdang arăng đŏk mơ̆ng Hơdrôm Hră Tơlơi Juăt Yahweh Ơi Adai 
ta kơplăh-wăh klâo rơwang mông, laih anŭn ăt amăng klâo rơwang mông mơ̆n ƀing 
gơñu pơhaih tơlơi soh gơñu laih anŭn kơkuh-pơpŭ kơ Yahweh Ơi Adai gơñu.  

4Pơ anih anŭn ăt hơmâo sa dring kơyâo kơ ƀing Lêwi dŏ-dơ̆ng ƀơi anih anŭn, anŭn 
jing Yêsua, Bani, Kadmiel, Sebanyah, Bunni, Sêrêbyah, Bani laih anŭn Kenani. ing 
gơñu iâu-laĭ kraih hăng Yahweh Ơi Adai gơñu.  

                                                 
j9:1: Anai ăt jing “ao-pơyua” mơ̆n.  

5ing Lêwi gah yŭ anai yơh iâu rai kiăng kơ kơkuh-pơpŭ: Yêsua, Kadmiel, Bani, 
Hasabneiah, Sêrêbyah, Hôbiah, Sebanyah laih anŭn Pethahiah. ing gơñu laĭ tui anai:  
 

“Tơgŭ bĕ laih anŭn bơni-hơơč bĕ kơ Yahweh Ơi Adai gih;  
bơni-hơơč bĕ kơ Ñu nanao hlŏng-lar!  

Brơi bĕ kơ abih-bang mơnuih bơni-hơơč kơ anăn ang-yang Ñu,  
Anăn Ñu jing prŏng hloh kơ tơlơi bơni-hơơč ƀing ta ƀu dưi pơhiăp ƀôdah 

pơmĭn ôh.”  

Tơlơi Iâu-Laĭ Pơhaih Tơlơi Soh  

 
6Giŏng anŭn, ƀing ană-plei Israel iâu-laĭ tui anai:  
“Ih yơh, Ơ Yahweh hơi, kơnơ̆ng hơjăn Ih yơh jing Yahweh;  

Ih pơjing rai khul tal adai wơ̆t-hăng khul pơtŭ pơ adai glông hloh adih.  
Ih pơjing rai lŏn-tơnah ia rơsĭ laih anŭn abih-bang mơnơ̆ng-mơnuă amăng anŭn;  

Ih pha-brơi tơlơi hơdip kơ abih-bang.  
Abih-bang khul pơtŭ hăng adai adih bon kơkuh-pơpŭ kơ Ih.  
7“Ơ Yahweh Ơi Adai ăh, Ih yơh jing Pô ruăh-mă laih Abram  

laih anŭn dui-ba gơ̆ tơbiă mơ̆ng plei Ur amăng čar Kaldi  
laih anŭn Ih pơplih hĭ anăn gơ̆ jing Abraham.k  

8Ih ƀuh pran-jua ñu dŏ tŏng-ten hăng Ih  
laih anŭn Ih pơjing tơlơi pơgop hăng gơ̆.  

Ih ƀuăn-rơ̆ng kiăng kơ pha-brơi gơ̆ anih-lŏn ƀing Kanaan,  
ƀing Hit laih anŭn ƀing Amôr,  
anih-lŏn ƀing Periz, ƀing Yêbus laih anŭn ƀing Girgas,  
kiăng kơ jing anih-lŏn kơ ƀing kơnung-djuai gơ̆ či hơdip.  

Ih hơmâo djă-pioh laih tơlơi Ih ƀuăn-rơ̆ng, yuakơ Ih jing tơpă-hơnơ̆ng yơh.l  
 

9“Ih ƀuh laih ƀing ơi-adon gơmơi gleh-tơnap amăng čar Êjip,  
laih anŭn Ih hơmư̆ laih tơlơi ƀing gơ̆ iâu-kwưh kơ tơlơi djru ƀơi ia rơsĭ Mriah.m  

10Ih brơi rai khul gru-kơnăl mơsêh-mơyang pơkơdơ̆ng glaĭ hăng pơtao Pharaoh,  
pơkơdơ̆ng glaĭ hăng abih ƀing khua-moa ñu laih anŭn hăng abih ƀing ană-plei 

                                                 
k9:7 Tơlơi Čơdơ̆ng-Phŭn 11:31; 12:1; 17:5.  
l9:8 Tơlơi Čơdơ̆ng-Phŭn 15:18-21.  
m9:9 Tơlơi Tơbiă 3:7; 14:10-12.  

amăng anih-lŏn anŭn,  
yuakơ Ih thâo laih hiư̆m ƀing gơñu hơmâo kơtư̆-juă laih kơ ƀing ană-plei Ih.  

Ih dưi-hĭ laih, laih anŭn Anăn Ih ăt dŏ hing-ang truh kơ ră anai.n  
11Ih pơkăh-pơpha laih ia rơsĭ jing jơlan rơbat kơ ƀing ană-plei Ih Israel,  

laih anŭn dui-ba ƀing gơ̆ găn ƀơi lŏn thu.  
Samơ̆ Ih pơƀlŭng pơdjai hĭ ƀing kiăng kiaŏ-pơrai hĭ ƀing gơ̆ amăng anih ia dơlăm,  

hrup hăng boh-pơtâo kơdram trŭn amăng ia rơsĭ păh-pung kơtang.o  
12Tơdang hrơi Ih dui-ba laih ƀing gơ̆ hăng sa gơ̆ng kơthul  

laih anŭn tơdang mlam Ih dui-ba ƀing gơ̆ hăng sa gơ̆ng apui  
kiăng brơi kơ ƀing gơ̆ tơlơi bơngač ƀơi jơlan ƀing gơ̆ rơbat.p  

13ơi čư̆ Sinai yơh Ih trŭn rai mơ̆ng adai adih laih anŭn pơhiăp hăng ƀing ană-plei 
Ih.  

Ih anŭn pha-brơi laih kơ ƀing gơ̆ khul tơlơi phiăn tơpă-hơnơ̆ng laih anŭn khul tơlơi 
juăt djơ̆  

wơ̆t-hăng khul tơlơi pơtă-pơtăn laih anŭn tơlơi pơđar hiam-klă.q  
14Ih pơtô brơi laih kơ ƀing gơ̆ djă-pioh hrơi Saƀat rơgoh-hiam  

laih anŭn Ih brơi kơ ƀing gơ̆ hơdôm tơlơi pơđar, tơlơi pơtă-pơtăn laih anŭn 
tơlơi juăt Ih  

mơ̆ng ding-kơna Ih Môseh yơh.  
 

15“Tơdang ƀing gơ̆ ư̆-rơpa, Ih pha-brơi kơ ƀing gơ̆ gơnam-ƀơ̆ng mơ̆ng adai adih,  
laih anŭn tơdang ƀing gơ̆ mơha ̱o ia, Ih brơi kơ ƀing gơ̆ ia mơñum mơ̆ng boh-

pơtâo prŏng.  
Ih pơtă laih kơ ƀing gơ̆ brơi mŭt nao tŭ-mă anih-lŏn  

jing anih-lŏn Ih hơmâo ƀuăn-brơi laih kiăng pha-brơi kơ ƀing gơ̆.r  
16Samơ̆ ƀing ơi-adon gơmơi anŭn jing hĭ pơgao-ang khăng akŏ  

laih anŭn ƀing gơñu hơngah ƀu kiăng tui-gưt ôh hơdôm tơlơi Ih pơđar.s  
17ing gơñu hơngah ƀu kiăng gưt-tui ôh  

laih anŭn wơr-bĭt hĭ abih-bang tơlơi mơsêh-mơyang Ih hơmâo ngă laih kiăng 

                                                 
n9:10 Tơlơi Tơbiă 7:8-12:32.  
o9:11 Tơlơi Tơbiă 14:21-29; 15:4-5.  
p9:12 Tơlơi Tơbiă 13:21-22.  
q9:13-14 Tơlơi Tơbiă 19:18-23:33.  
r9:16-17 Tơlơi Tơbiă 16:4-15; 17:1-7; Tơlơi Juăt 1:21.  
s9:16-17 Tơlơi Yap 14:1-4; Tơlơi Juăt 1:26-33.  

djru kơ ƀing gơñu.  
Yuakơ ƀing gơñu pơgao-ang khăng akŏ yơh ƀing gơñu ruăh laih khua ba-akŏ kơ 

gơñu pô  
kiăng kơ wơ̆t glaĭ ngă hlŭn amăng lŏn-čar Êjip dơ̆ng.  

Samơ̆ Ih jing Ơi Adai thâo pap-brơi,  
jing Pô thâo pap, glưh pran-jua laih anŭn akaih hil.  

Tơlơi khăp-pap Ih jing prŏng-prin laih anŭn Ih ƀu lui-raih hĭ ƀing gơ̆ ôh.t  
18ing arăng pơkra rai laih kơ ƀing gơ̆ sa boh rup-trah ană rơmô  

laih anŭn arăng laĭ, ‘Rup-trah anai yơh jing yang gih,  
jing pô ba tơbiă laih ƀing gih mơ̆ng lŏn-čar Êjip!’  

Ơ Yahweh hơi, ƀing gơñu ƀrưh-mơhiăh hĭ kơ Ih biă-mă.u  
19Samơ̆ yuakơ tơlơi glưh pran-jua ih prŏng-prin yơh,  

Ih ƀu lui-raih hĭ ôh ƀing gơñu amăng tơdron-ha ̱r.  
Tui anŭn, Ih ƀu mă-pơđuaĭ hĭ ôh gơ̆ng kơthul kiăng dui-ba ƀing gơñu tơdang hrơi  

kŏn mă-pơđuaĭ hĭ lơi gơ̆ng apui kiăng pơčrang brơi jơlan rơbat tơdang mlam.v  
20Ih pha-brơi Yang Bơngăt Hiam Ih kiăng kơ pơtă brơi kơ ƀing gơ̆ hơdôm tơlơi 

khŏm ngă tui;  
Ih čem-rong ƀing gơ̆ hăng tơpŭng mana laih anŭn pha-brơi kơ ƀing gơ̆ ia kiăng 

kơ mơñum nanao.  
21Abih pă̱pluh thŭn amăng tơdron-ha ̱r  

Ih pha-brơi abih-bang tơlơi ƀing gơ̆ kơƀah-kiăng.  
Ao buh ƀing gơ̆ ƀu so-phŏ hĭ ôh,  

laih anŭn tơkai ƀing gơ̆ kŏn brăh đĭ ruă lơi.  
 

22“Ih jao brơi laih kơ ƀing gơ̆ dưi blah-juă hĭ lu lŏn-čar laih anŭn ƀing kơnung-djuai 
mơnuih,  

jing lŏn-čar jĕ guai-lŏn kơ ƀing gơ̆ pô.  
ing gơñu blah dưi-hĭ laih kơ pơtao Sihôn jing pơtao lŏn-čar Hesƀôn  

laih anŭn kơ pơtao Ôg jing pơtao lŏn-čar Basan.w  
23Ih pơlar rai laih ƀing ană-tơčô ƀing gơ̆ lu kar hăng khul pơtŭ amăng adai adih,  

laih anŭn Ih brơi laih kơ ƀing ană-tơčô anŭn dưi mŭt dŏ hơdip amăng anih-lŏn  
                                                 
t9:17 Tơlơi Tơbiă 34:6; Tơlơi Yap 14:18.  
u9:18 Tơlơi Tơbiă 32:1-4.  
v9:19-21 Tơlơi Juăt 8:2-4.  
w9:22 Tơlơi Yap 21:21-35.  

jing anih Ih hơmâo pơtă laih kơ ƀing ơi-adon gơñu kiăng kơ mŭt mă-tŭ.x  
24ing gơñu mŭt nao blah mă-tŭ laih anih-lŏn Kanaan;  

Ih yơh hơmâo dưi-hĭ laih kơ ƀing hơdip amăng anih-lŏn Kanaan anŭn.  
Ih pha-brơi laih kơ ƀing ană-plei Ih tơlơi dưi tui hăng tơlơi ƀing gơ̆ kiăng kơ ngă  

kơ ƀing pơtao laih anŭn kơ ƀing ană-plei amăng anih-lŏn Kanaan anŭn yơh.y  
25ing ană-plei Ih blah-mă hĭ khul plei kơđông,  

anih-lŏn kơmơ̆k, khul sang bă hăng mŭk-dram,z  
khul ia-dơmŭn arăng klơi laih,  
khul đang kơyâo ôliwơ, đang boh-kơƀâo laih anŭn lu kơyâo boh-čroha pơkŏn.  

ing gơñu ƀơ̆ng huă trơi hrăp yơh hơget gơnam-ƀơ̆ng gơñu kiăng tơlơi ƀing gơñu 
rơmŏng biă-mă.  

ing gơñu mơak mă-tŭ abih-bang gơnam mơyŭn-hiam Ih pha-brơi laih kơ ƀing 
gơñu yơh.b  

 
26“Samơ̆ ƀing ană-plei Ih anŭn tơgŭ-pơkơdơ̆ng glaĭ hăng Ih laih anŭn ƀu gưt-tui Ih 

ôh.  
ing gơñu hơngah đuaĭ ataih hĭ mơ̆ng Tơlơi Juăt Ih  

laih anŭn pơdjai hĭ laih ƀing pô-pơala Ih,  
jing ƀing rai pơkơđiăng brơi kơ ƀing gơñu kiăng kơ wơ̆t glaĭ pơ Ih.  

ing gơñu ƀrưh-mơhiăh hĭ kơ Ih biă-mă.c  
27Tui anŭn yơh, Ih brơi kơ ƀing rŏh-ayăt gơñu blah-juă hĭ ƀing gơñu laih anŭn 

kơtư̆-juă ƀing gơñu.  
Amăng tơlơi tơnap-tap gơñu anŭn yơh, ƀing gơñu iâu-kwưh Ih kơ tơlơi djru,  

laih anŭn mơ̆ng adai adih yơh Ih laĭ-glaĭ kơ ƀing gơñu.  
Amăng tơlơi glưh pran-jua prŏng-prin Ih yơh, Ih brơi rai kơ ƀing gơñu ƀing khua 

ba-akŏ  
kiăng pơklaih hĭ ƀing gơñu mơ̆ng ƀing rŏh-ayăt gơñu.  

28Samơ̆ tơdang ƀing gơñu rơnŭk-rơnua laih, ƀing gơñu čơdơ̆ng ngă soh dơ̆ng ƀơi 
anăp Ih,  

                                                 
x9:23 Tơlơi Čơdơ̆ng-Phŭn 15:5; 22:17; Yôsua 3:14-17.  
y9:24 Yôsua 11:23.  
z9:25: Anai ăt jing “kŏng-ngăn” mơ̆n.  
a9:25: Anai ăt jing “boh-troh” mơ̆n.  
b9:25 Tơlơi Juăt 6:10-11.  
c9:26-28 ing Khua Phat-Kơđi 2:11-16.  

laih anŭn dơ̆ng Ih brơi ƀing rŏh-ayăt gơñu blah-juă git-gai hĭ ƀing gơñu.  
Samơ̆ tơdang ƀing gơñu pơhaih tơlơi soh laih anŭn iâu-kwưh Ih kiăng pơklaih hĭ 

ƀing gơñu dơ̆ng,  
Ih hơmư̆ gơñu mơ̆ng adai adih  
laih anŭn Ih pơklaih hĭ ƀing gơñu nanao yuakơ Ih hơmâo tơlơi glưh pran-jua 

prŏng-prin.  
29Ih hơmâo pơkơđiăng laih ƀing gơñu kiăng kơ wơ̆t glaĭ gưt-tui hơdôm tơlơi Ih 

pơtô-laĭ,  
samơ̆ ƀing gơñu ngă pơgao-ang hăng hơngah ƀu tui-gưt ôh hơdôm tơlơi Ih 

pơđar laih anŭn ngă soh pơkơdơ̆ng glaĭ hăng tơlơi phiăn Ih,  
wơ̆t-tơdah ƀing gơñu thâo-hluh: Ngă tui Tơlơi Juăt Ih jing jơlan kơ tơlơi hơdip 

yơh.  
Samơ̆ ƀing gơñu khăng akŏ laih anŭn kơpĭl hơngah hĭ ƀu kiăng gưt-tui Ih ôh.d  
30Amăng lu thŭn laih Ih ư̆-añ hăng ƀing gơñu nanao.  
Ih brơi Yang Bơngăt Hiam Ih pơkơđiăng ƀing gơñu mơ̆ng ƀing pô-pơala,  

samơ̆ ƀing ană-plei Ih ƀu kiăng pơđi ̱ng tơngia hơmư̆ ôh.  
Tui anŭn, Ih jao hĭ ƀing gơñu kơ ƀing kơnung-djuai lŏn-čar pơkŏn git-gai gơñu.e  
31Samơ̆ wơ̆t-tơdah tui anŭn, yuakơ tơlơi glưh pran-jua Ih jing prŏng-prin yơh,  

Ih ƀu lui-raih hĭ ƀing gơñu ƀôdah pơrai hĭ ƀing gơñu ôh.  
Ih yơh jing Ơi Adai thâo pap laih anŭn thâo khăp-pap.  

 
32“Ơ Ơi Adai, Ơi Adai gơmơi hơi, Ih jing Pô prŏng-prin biă-mă!  
Ih jing Pô ƀing gơmơi huĭ-pơpŭ kri̱p-yi̱p laih anŭn dưi-mơyang biă-mă!  
Ih tŏng-ten djă-pioh tơlơi ƀuăn-rơ̆ng pơgop-lir Ih.  
Čơdơ̆ng mơ̆ng rơnŭk tơdang ƀing pơtao lŏn-čar Assiria kơtư̆-juă ƀing gơmơi,  

hlŏng truh kơ tă anai, ƀing gơmơi tŭ tơlơi gleh-tơnap biă-mă!  
ing pơtao gơmơi, ƀing khua djă-akŏ gơmơi, ƀing khua ngă yang laih anŭn ƀing 

pô-pơala gơmơi,  
ƀing ơi-adon gơmơi laih anŭn abih-bang ƀing ană-plei gơmơi hơmâo tŭ-mă laih 

tơlơi gleh-tơnap.  
Rơkâo kơ Ih anăm wơr hĭ ôh kơ tơlơi ƀing gơmơi hơmâo tŭ tơlơi gleh-tơnap laih!f  
33Ih hơmâo ngă laih tơlơi djơ̆-găl kiăng pơkơhma ̱l hĭ ƀing gơmơi;  

                                                 
d9:29 Tơlơi-Bruă Lêwi 18:5.  
e9:30 2 ing Pơtao 17:13-18; 2 Hră-Ruai 36:15-16.  
f9:32 2 ing Pơtao 15:19, 29; 17:3-6; Ezra 4:2, 10.  

Ih yơh jing Pô tŏng-ten wơ̆t-tơdah ƀing gơmơi hơmâo ngă sat-ƀai laih.  
34ing ơi-adon gơmơi, ƀing pơtao gơmơi, ƀing khua djă-akŏ gơmơi laih anŭn ƀing 

khua ngă yang gơmơi  
ƀu ngă tui Tơlơi Juăt Ih ôh.  

ing gơñu hơngah ƀu kiăng pơđi ̱ng tơngia hơmư̆ tui ôh hơdôm tơlơi pơđar laih 
anŭn tơlơi pơkơđiăng Ih.  

35Tơdang ƀing ană-plei Ih hơdip amăng anih-lŏn gơñu pô  
Ih brơi tơlơi mơyŭn-hiam kơ ƀing gơñu,  
Ih brơi ƀing pơtao wai-lăng ƀing gơñu  
laih anŭn pha-brơi anih-lŏn kơmơ̆k hiam kơ ƀing gơñu  
samơ̆ ƀing gơñu hơngah ƀu kiăng đuaĭ ataih hĭ ôh mơ̆ng tơlơi sat-ƀai  
laih anŭn kon kiăng kơkuh-pơpŭ kơ Ih lơi.  

 
36“Samơ̆ ră anai, ƀing gơmơi jing hĭ hlŭn-mơnă amăng anih-lŏn Ih pha-brơi laih 

hlâo adih kơ ƀing ơi-adon gơmơi.  
Anih-lŏn anŭn jing anih-lŏn kơmơ̆k hiam pha-brơi kơ ƀing gơñu gơnam-ƀơ̆ng hiam 

yơh  
samơ̆ ƀing gơmơi jing hĭ hlŭn-mơnă amăng anih-lŏn anŭn!  

37Hơdôm gơnam-tăm anih-lŏn anai pơtơbiă rai le̱ng kơ nao pơ ƀing pơtao,  
jing ƀing Ih hơmâo jao laih kiăng kơ git-gai ƀing gơmơi yuakơ ƀing gơmơi ngă 

soh laih.  
ing gơñu ngă kơ ƀing gơmơi wơ̆t-hăng hlô-mơnơ̆ng gơmơi tui hăng tơlơi gơñu 

kiăng yơh.  
Tui anŭn, ƀing gơmơi rŭng-răng biă-mă yơh!”  

ing Ană-Plei Israel Čih Tơlơi Pơgop  
38Yuakơ abih-bang hơdôm tơlơi anŭn hơmâo truh laih, tui anŭn ƀing ta, jing ƀing ană-

plei Israel, čih sa tơlơi pơgop ƀơi hră, laih anŭn ƀing khua djă-akŏ, ƀing Lêwi laih anŭn 
ƀing khua ngă yang ta yơh kơđŏm gru-kơnăl-kơđŏm gơñu pô ƀơi hră anŭn.  

10  
1ing kơđŏm blung-hlâo ƀơi hră anŭn jing pô khua prŏng Nehemyah ană đah-rơkơi 

Hakaliah, tŏ-tui anŭn Zidkiyah kơđŏm. ing hơmâo anăn gah yŭ anai ăt kơđŏm hrŏm 
mơ̆n:  

2ing khua ngă yang:  

Serayah, Azaryah, Yêremiah,  
3Pashur, Amaryah, Malkiyah,  
4Hattus, Sebanyah, Malluk,  
5Harim, Merêmôt, Ôbadyah,  
6Daniêl, Ginnethôn, Baruk,  
7Mesullam, Abiyah, Miyamin,  
8Maaziah, Bilgai laih anŭn Semayah.  

9ing Lêwi:  
Yêsua ană đah-rơkơi Azaniah,  
Binnui ană đah-rơkơi Hênadad, Kadmiêl,  
10Sebanyah, Hôdyah, Kelita, Pelayah, Hanan,  
11Mikha, Rehôb, Hasabyah,  
12Zakur, Sêrêbyah, Sebanyah,  
13Hôdyah, Bani laih anŭn Beninu.  

14ing khua djă-akŏ ƀing ană-plei:  
Paros, Pahat-Môab, Êlam, Zattu, Bani,  
15Bunni, Azgad, Bebai,  
16Adôniyah, Bigwai, Adin,  
17Atêr, Hezekyah, Azzur,  
18Hôdyah, Hasum, Bêzai,  
19Harip, Anathôt, Nebai,  
20Magpias, Mesullam, Hêzir,  
21Mesêzabêl, Zadôk, Yađua,  
22Pelatyah, Hanan, Ananiah,  
23Hôsêa, Hananyah, Hassub,  
24Hallôhes, Pilha, Sôbêk,  
25Rehum, Hasabnah, Maasêiah,  
26Ahiyah, Hanan, Anan,  
27Malluk, Harim laih anŭn Baanah.  

Tơlơi Pơgop  
28ing ta, jing ƀing ană-plei Israel, wơ̆t-hăng ƀing khua ngă yang, ƀing Lêwi pơkŏn, 

jing ƀing gak-wai Sang Yang, ƀing thâo ayŭ, ƀing mă bruă amăng Sang Yang laih anŭn 
abih-bang ƀing pơkŏn dơ̆ng hơmâo pơčơlah hĭ laih gơñu pô mơ̆ng ƀing mơnuih tuai dŏ 
hơdip amăng anih-lŏn ta kiăng kơ gưt-tui Tơlơi Juăt Ơi Adai. Tui anŭn, ƀing ta, hrŏm 

hăng ƀing bơnai ta wơ̆t-hăng abih-bang ƀing ană-bă ta jing ƀing pơprŏng ƀiă dưi thâo-
hluh laih, 29pơgop hrŏm-hơbĭt hăng ƀing khua djă-akŏ ta kiăng kơ ƀuăn-rơ̆ng, či tŭ 
tơlơi hơtŏm-păh yơh tơdah ƀing ta pơjŏh hĭ tơlơi ƀuăn anai: ing ta ƀuăn-rơ̆ng či 
hơdip tui hăng Tơlơi Juăt Ơi Adai yơh, jing tơlơi Ơi Adai brơi laih kơ ƀing ơi-adon ta 
mơ̆ng ding-kơna Ñu Môseh; laih anŭn dơ̆ng, ƀing ta ƀuăn-rơ̆ng či pơñen gưt-tui abih-
bang tơlơi Yahweh, Ơi Adai ta, jing tơlơi pơđar, tơlơi phiăn laih anŭn tơlơi pơtă-pơtăn 
Ñu brơi laih kơ ƀing ta.  

30ing ta ƀu či brơi ôh ană đah-kơmơi ta pơdŏ hăng ƀing ană đah-rơkơi mơnuih tuai 
hlak dŏ hơdip amăng anih-lŏn ta laih anŭn kŏn brơi lơi ană đah-kơmơi ƀing gơñu pơdŏ 
hăng ƀing ană đah-rơkơi ƀing ta.g  

31Tơdah ƀing mơnuih tuai anŭn ba rai pơdai ƀôdah hơget gơnam pơkŏn kiăng kơ sĭ 
kơ ƀing ta amăng hrơi Saƀat ƀôdah amăng hrơi phet ta pơkŏn, ƀing ta ƀu či blơi mơ̆ng 
ƀing gơñu ôh.  

Amăng rĭm thŭn tal tơjuh, ƀing ta ƀu či jŭ-pla amăng anih-lŏn ta ôh laih anŭn ƀing ta 
ăt či lŏm lui hĭ abih hơdôm hơnưh kơ ƀing ayŏng adơi ta đŏm mơ̆n.h  

32Rĭm thŭn, rĭm čô amăng ƀing ta či grơ̆ng-glăm pơyơr nua sa-črăn-amăng-klâo prăk 
kăk sekel kơ tơlơi pơhoăč amăng bruă Sang Yang Ơi Adai ta.i 33ing ta či pha-brơi kơ 
Sang Yang kơkuh tui hăng gơnam gah yŭ anai: añ-tơpŭng rơgoh-hiam, gơnam-pơyơr 
pơdai rĭm hrơi, hơdôm hlô-mơnơ̆ng pioh kơ tơlơi pơyơr čuh amăng rĭm hrơi, hơdôm 
gơnam-pơyơr rơgoh-hiam pơkŏn dơ̆ng kơ hrơi Saƀat, kơ hrơi phet Blan Phrâo, kơ 
hơdôm hrơi phet pơkŏn dơ̆ng, kơ hơdôm gơnam-pơyơr rơgoh-hiam pơkŏn, kơ hơdôm 
gơnam-pơyơr kiăng kơ mă-pơđuaĭ hĭ tơlơi soh ƀing Israel laih anŭn kơ abih-bang bruă-
mă pơkŏn dơ̆ng kơ Sang Yang Ơi Adai.  

34Abih-bang ƀing ta, jing ƀing ană-plei, ƀing khua ngă yang, ƀing Lêwi mă bruă djru 
kơ Sang Yang, či ngă čram rĭm thŭn kiăng kơ thâo-krăn ƀing sang-anŏ pă amăng ƀing 
ta či ba rai djŭh kiăng kơ čuh pơyơr gơnam-pơyơr ƀơi kơnưl kơ Yahweh Ơi Adai ta, 
tui hăng tơlơi čuh pơyơr hơduah-kiăng amăng Tơlơi Juăt yơh.  

35ing ta či ba nao pơyơr pơ Sang Yang rĭm thŭn gơnam-pơyơr pơdai hlâo-hla ̱ng 
ƀing ta hơmâo hơpuă laih, wơ̆t-hăng hơdôm gơnam-tăm boh-čroh tơsă blung-hlâo 
mơ̆ng đang kơyâo ta mơ̆n.j  

36ing ta ăt či ba nao mơ̆n ƀing ană nge, jing ƀing ană-kơčoa đah-rơkơi ta, pơ ƀing 
                                                 
g10:30 Tơlơi Tơbiă 34:16; Tơlơi Juăt 7:3.  
h10:31 Tơlơi Tơbiă 23:10-11; Tơlơi-Bruă Lêwi 25:1-7; Tơlơi Juăt 15:1-2.  
i10:32 Tơlơi Tơbiă 30:11-16.  
j10:35 Tơlơi Tơbiă 23:19; 34:26; Tơlơi Juăt 26:2.  

khua ngă yang amăng Sang Yang laih anŭn pơyơr ană anŭn kơ Ơi Adai tui hăng Tơlơi 
Juăt kiăng kơ ngă yơh. ing ta ăt či ba nao pơyơr mơ̆n ană rơmô blung-hlâo mơ̆ng rĭm 
rơmô ƀing ta hơmâo, ană triu ƀôdah ană bơbe mơ̆ng rĭm triu ƀôdah bơbe ƀing ta 
hơmâo yơh.k  

37Laih anŭn dơ̆ng, ƀing ta ăt či ba nao pơ ƀing khua ngă yang amăng Sang Yang Ơi 
Adai ta tơpŭng blung-hlâo ƀing ta pơkra mơ̆ng hơdôm pơdai hlâo-hlang ƀing ta hơpuă 
rĭm thŭn. ing ta ăt či pơyơr hrup hăng anŭn mơ̆n kơ gơnam-pơyơr pơkŏn dơ̆ng tui 
hăng gah yŭ anai: Ia boh-kơƀâo, ia-rơmuă ôliwơ laih anŭn abih-bang djuai boh-čroh 
phara-phara mơ̆n.l  
ing ta či ba nao pơ ƀing Lêwi mă bruă djru kơ Sang Yang, jing ƀing nao mă pơƀut 

glaĭ hơdôm tơlơi pơyơr sa-črăn amăng-pluh mơ̆ng hơdôm plei-pla ta, mơ̆ng gơnam-
tăm hơmâo pla laih amăng anih-lŏn ta. 38ing khua ngă yang mơ̆ng kơnung-djuai A ̱rôn 
yơh či khŏm nao hrŏm hăng ƀing Lêwi kiăng kơ mă pơƀut glaĭ hơdôm tơlơi pơyơr sa-
črăn amăng-pluh anŭn. ing Lêwi anŭn yơh khŏm mă sa-črăn amăng-pluh mơ̆ng abih-
bang gơnam-pơyơr anŭn laih anŭn ba pioh pơ sang pioh-gơnam Sang Yang kiăng yua 
kơ bruă Sang Yang. 39ing ană-plei Israel wơ̆t-hăng ƀing Lêwi yơh či khŏm ba nao 
hơdôm gơnam-pơyơr mơ̆ng pơdai, ia boh-kơƀâo laih anŭn ia-rơmuă ôliwơ pơ khul 
anih pioh-gơnam Sang Yang, jing anih arăng pioh khul gơnam mŏng-kơčŏk Sang 
Yang, laih anŭn ăt jing anih ƀing khua ngă yang mă bruă, ƀing gak-wai Sang Yang laih 
anŭn ƀing thâo ayŭ dŏ yơh.  
ing ta či pơñen răk-wai Sang Yang Ơi Adai ta nanao yơh.  

11  

ing Ană-Plei Phrâo Amăng Plei-Prŏng Yerusalaim  
1Hlak anŭn, kơnơ̆ng ƀing khua djă-akŏ ană-plei đôč dŏ amăng lăm plei-prŏng 

Yerusalaim; bơ kơ abih-bang ƀing ană-plei dŏ glaĭ anŭn, ƀing gơñu ngă čram kiăng kơ 
ruăh-mă sa amăng pluh boh sang-anŏ khŏm nao dŏ amăng lăm plei Yerusalaim jing plei 
rơgoh-hiam anŭn, samơ̆ ƀing duapăn boh sang-anŏ adih dŏ amăng hơdôm plei-pla 
pơkŏn. 2ing ană-plei bơni-hiam kơ ƀing hlơi pô kiăng nao dŏ ñu pô amăng lăm plei-
prŏng Yerusalaim. 3Amăng hơdôm plei-pla pơkŏn, ƀing ană-plei Israel jing ƀing khua 
ngă yang, ƀing Lêwi mă bruă djru kơ Sang Yang, ƀing pơkŏn mă bruă amăng Sang 
Yang laih anŭn ƀing kơnung-djuai ƀing ding-kơna Solomôn dŏ amăng lŏn kŏng-ngăn 

                                                 
kTơlơi Tơbiă 13:2.  
l10:37 Tơlơi Yap 18:21.  

gơñu pô amăng plei-pla gơñu pô yơh.  
Hơdôm anăn gah yŭ anai jing ƀing ba-akŏ kơ ƀing ană-plei kwar amăng anih-lŏn 

Yudah, jing ƀing dŏ amăng plei-prŏng Yerusalaim:m  
4Anai yơh jing ƀing lŏm kơ kơnung-djuai Yudah:  

Athaiah jing ană đah-rơkơi Uzziyah tơčô Zekhariah. ing ơi-adon ñu pơkŏn dơ̆ng 
jing Amaryah, Sephatyah, Mahalalêl; abih-bang ƀing gơñu le̱ng kơ jing 
kơnung-djuai Perez ană Yudah soh-sel.  

5Maasêiah jing ană đah-rơkơi Baruk tơčô Kol-Hôzeh. ing ơi-adon ñu pơkŏn dơ̆ng 
jing Hazaiah, Adayah, Yôyarib laih anŭn Zekhariah; abih-bang ƀing 
gơñu le̱ng kơ jing kơnung-djuai Sêlah ană Yudah soh-sel. 6ing kơnung-
djuai Perez yơh jing ƀing dŏ amăng plei-prŏng Yerusalaim; mrô-pơtŭm 
abih-bang ƀing gơñu hơmâo pă̱-rơtuh nămpluh-sapănn čô, jing ƀing ling-
tơhan khĭn-kơtang.  

7Anai yơh jing ƀing lŏm kơ kơnung-djuai Benyamin:  
Sallu jing ană đah-rơkơi Mesullam tơčô Yôid. ing ơi-adon ñu pơkŏn dơ̆ng jing 

Pedayah, Kôlaiah, Maasêiah, Ithiel laih anŭn Yesayah. 8ing adơi-ai 
Sallu jing Gaƀai laih anŭn Sallai. Mrô-pơtŭm abih-bang ƀing Benyamin 
hơdip amăng plei-prŏng Yerusalaim hơmâo duapăn-rơtuh duapluh-
sapăno čô. 9Yôêl ană đah-rơkơi Zikri yơh jing khua djă-akŏ gơñu, laih 
anŭn Yudah ană đah-rơkơi Hassenuah yơh jing pô khua kơiăng plei.  

10Anai yơh jing ƀing khua ngă yang:  
Yedayah jing ană đah-rơkơi Yôyarib; Yakhin; 11laih anŭn Serayah jing ană đah-

rơkơi Hilkiyah tơčô Mesullam. ing ơi-adon Serayah pơkŏn dơ̆ng jing 
Zadôk, Merayôt laih anŭn Ahitub; Serayah yơh jing khua ngă yang prŏng 
hloh. 12Mrô-pơtŭm abih-bang ƀing gơñu hơmâo sa-rơtuh duapluh-duap 
čô mơ̆ng kơnung-djuai anai mă bruă amăng Sang Yang.  

Adayah jing ană đah-rơkơi Yerôham tơčô Pelaliah. ing ơi-adon ñu pơkŏn dơ̆ng 
jing Amzi, Zekhariah, Pashur laih anŭn Malkiyah. 13Mrô-pơtŭm abih-
bang ƀing gơñu hơmâo dua-rơtuh pă̱pluh-duaq čô mơ̆ng kơnung-djuai 
anai, jing ƀing khua djă-akŏ ƀing sang-anŏ gơñu pô.  

                                                 
m11:3-4 Nehemyah 7:73.  
n11:6: Anai jing 468.  
o11:8: Anai jing 928.  
p11:12: Anai jing 822.  
q11:13: Anai jing 242.  

Amasesai jing ană đah-rơkơi Azarêl tơčô Ahzai. ing ơi-adon ñu pơkŏn dơ̆ng jing 
Mesillemot laih anŭn Immer. 14Mrô-pơtŭm abih-bang ƀing gơñu hơmâo 
sa-rơtuh duapluh-sapănr čô mơ̆ng kơnung-djuai anai, ăt jing ƀing ling-
tơhan khĭn-kơtang mơ̆n. Khua djă-akŏ gơñu jing Zabdiêl, jing pô lŏm kơ 
sang-anŏ pơpŭ-pơyom.  

15Anai yơh jing ƀing Lêwi:  
Semayah jing ană đah-rơkơi Hassub tơčô Azrikam. ing ơi-adon ñu pơkŏn dơ̆ng 

jing Hasabyah laih anŭn Bunni. 16Saƀethai laih anŭn Yôzabad jing ƀing 
khua djă-akŏ ƀing Lêwi grơ̆ng-glăm kơ bruă gah rơngiao kơ Sang Yang 
Ơi Adai.  

17Matanyah jing ană đah-rơkơi Mikha tơčô Zabdi, jing kơnung-djuai Asap. 
Matanyah yơh jing pô git-gai tơpul adoh amăng tơlơi bơni-hơơč laih 
anŭn iâu-laĭ.  

Bakbukiah jing pô djru kơ Matanyah.  
Abda jing ană đah-rơkơi Sammua tơčô Galal, jing kơnung-djuai Yeduthun yơh. 

18Mrô-pơtŭm abih-bang ƀing Lêwi anŭn hơmâo dua-rơtuh sapănpluh-pă̱s 
čô, jing ƀing hơdip amăng plei-prŏng rơgoh-hiam Yerusalaim.  

19Anai jing ƀing gak-wai Sang Yang:  
Akkub, Talmôn laih anŭn ƀing adơi-ai gơñu abih-bang hơmâo sa-rơtuh tơjuhpluh-

duat čô.  
20Abih-bang ƀing dŏ glaĭ Israel wơ̆t-hăng ƀing dŏ glaĭ khua ngă yang laih anŭn ƀing 

Lêwi nă bruă djru kơ Sang Yang dŏ hơdip pơ lŏn kŏng-ngăn gơñu pô amăng hơdôm 
plei-pla pơkŏn amăng anih-lŏn Yudah.  

21ing mă bruă amăng Sang Yang hơdip pơ sa boh anih amăng plei Yerusalaim anăn 
Ôphel; Ziha hăng Gispa yơh wai-lăng ƀing gơñu mă bruă.  

22Khua wai-bruă ƀing Lêwi mă bruă djru kơ Sang Yang, jing ƀing hơdip amăng plei 
Yerusalaim, jing Uzzi, ană đah-rơkơi Bani tơčô Hasabyah. ing ơi-adon ñu pơkŏn 
dơ̆ng jing Matanyah laih anŭn Mikha. Uzzi jing sa čô mơ̆ng ƀing kơnung-djuai Asap, 
jing kơnung-djuai grơ̆ng-glăm kơ bruă ayŭ kơkuh-pơpŭ amăng Sang Yang Ơi Adai. 
23Ăt hơmâo mơ̆n hơdôm tơlơi phiăn pơtao-prŏng hơmâo čih pioh laih hlâo adih kơ 
bruă kơnung-djuai anai pơplih nao rai grơ̆ng-glăm amăng bruă ayŭ anŭn rĭm hrơi 
amăng Sang Yang. 24Pethahiah jing ană đah-rơkơi Mesêzabêl, jing pô lŏm kơ kơnung-
                                                 
r11:14: Anai jing 128.  
s11:18: Anai jing 284.  
t11:19: Anai jing 172.  

djuai Zerah jing ană đah-rơkơi Yudah. Pethahiah yơh jing pô pơala kơ ƀing ană-plei 
Israel amăng anih sang pơtao pơ dêh-čar Persia.  

ing Ană-Plei Dŏ Amăng Hơdôm Plei-Pla Pơkŏn  
25Hơmâo lu ƀing ană-plei hơdip amăng hơdôm plei-pla jĕ hăng đang-hơma gơñu pô. 

Hơdôm ƀing ană-plei, jing ƀing mơ̆ng kơnung-djuai Yudah, hơdip amăng plei Kiryat-
Arba, plei Dibôn, plei Yekkabzeêl laih anŭn amăng hơdôm plei-pla jĕ hơdôm plei prŏng 
anŭn yơh. 26ing gơñu ăt hơdip amăng plei-pơnăng Yêsua, Môladah, Bet-Pelet, 
27Hazar-Sual, amăng anih Beêrseba laih anŭn amăng hơdôm plei-pla ju ̱m-dar anŭn mơ̆n. 
28ing gơñu hơdip amăng plei-pơnăng Ziklag, Mekhonah laih anŭn amăng hơdôm plei-
pla ju ̱m-dar anŭn, 29laih anŭn amăng plei-pơnăng Enrimmôn, Zorah, Yarmut, 30Zanôah, 
Adullam laih anŭn amăng hơdôm plei-pla jĕ hơdôm plei-pơnăng anŭn. ing gơñu ăt 
hơdip amăng plei Lakhis, amăng đang-hơma jĕ anŭn laih anŭn amăng Azêkah wơ̆t-hăng 
hơdôm plei-pla ju ̱m-dar plei anŭn mơ̆n. Tơlơi anai kiăng-laĭ, ƀing ană-plei amăng anih-
lŏn Yudah dŏ hơdip amăng guai-lŏn kơplăh-wăh tring anih Beêrseba pơ gah thu̱ng hăng 
dơnung Hinnôm pơ gah dư̱r yơh.  

31ing ană-plei kơnung-djuai Benyamin hơdip amăng plei Gaba, Mikmas, Ai, Bêthêl 
laih anŭn amăng hơdôm plei-pla jĕ plei-pơnăng anŭn, 32amăng plei Anathôt, Nôb laih 
anŭn Ananiah, 33amăng plei Hazôr, Ramah laih anŭn Gitayim, 34amăng plei Hadid, 
Zeboim laih anŭn Neballat, 35amăng plei Lôd laih anŭn Ôno, wơ̆t-hăng amăng anih 
dơnung ing Treh-Trah.  

36Hơmâo đơđa ƀing kơnung-djuai Lêwi mă bruă djru kơ Sang Yang, jing ƀing hơdip 
hăng ƀing Yudah hlâo adih, ră anai arăng brơi ƀing gơñu nao hơdip hrŏm hăng ƀing 
Benyamin.  

12  

ing Khua Ngă Yang Laih Anŭn ing Lêwi Mă Bruă Djru  
1Anai jing anăn ƀing khua ngă yang laih anŭn ƀing Lêwi mă bruă djru kơ Sang Yang, 

jing ƀing wơ̆t glaĭ pơ anih-lŏn Yudah mơ̆ng lŏn-čar tuai hrŏm-hăng Zeruƀabel, ană đah-
rơkơi Sealtiêl laih anŭn hrŏm-hăng khua ngă yang prŏng hloh Yêsua:  

Anai jing ƀing khua ngă yang:  
Serayah, Yêremiah, Ezra,  
2Amaryah, Malluk, Hattus,  
3Sekhanyah, Rehum, Merêmôt,  
4Iđô, Ginnethôn, Abiyah,  

5Miyamin, Moadiah, Bilgah,  
6Semayah, Yôyarib, Yedayah,  
7Sallu, Amôk, Hilkiyah laih anŭn Yedayah.  

Anŭn yơh jing ƀing khua djă-akŏ amăng abih-bang khua ngă yang laih anŭn ƀing 
ayŏng adơi gơñu amăng rơnŭk khua ngă yang prŏng hloh Yêsua.  

8Anai jing ƀing Lêwi mă bruă djru kơ Sang Yang:  
ing gah yŭ anai jing ƀing grơ̆ng-glăm amăng bruă adoh hơdôm tơlơi adoh bơni-

hơơč: Yêsua, Binnui, Kadmiel, Sêrêbyah, Yudah laih anŭn Matanyah.  
9ing gah yŭ anai jing ƀing pơkô ̆-pơjing tơpul adoh laĭ-glaĭ nao-rai amăng tơlơi 

kơkuh-pơpŭ: Bakbukiah, Unni laih anŭn ƀing ayŏng adơi Lêwi gơñu.  

ing Ană-Tơčô Yêsua Khua Yang Prŏng Hloh  
10Yêsua jing ama Yôyakim; Yôyakim jing ama Êliasib; Êliasib jing ama Yôyada; 

11Yôyada jing ama Yôhananu, laih anŭn Yôhanan jing ama Yađua.  

ing Djă-Akŏ ing Sang-Anŏ Khua Ngă Yang  
12Tơdang Yôyakim jing khua ngă yang prŏng hloh, ƀing khua ngă yang gah yŭ anai 

yơh jing ƀing djă-akŏ ƀing sang-anŏ khua ngă yang:  
Meraiah jing pô djă-akŏ kơ sang-anŏ Serayah;  
Hananyah jing pô djă-akŏ kơ sang-anŏ Yêremiah;  
13Mesullam jing pô djă-akŏ kơ sang-anŏ Ezra;  
Yehôhanan jing pô djă-akŏ kơ sang-anŏ Amaryah;  
14Yônathan jing pô djă-akŏ kơ sang-anŏ Malluk;  
Yôsêp jing pô djă-akŏ kơ sang-anŏ Sekhaniah;  
15Adna jing pô djă-akŏ kơ sang-anŏ Harim;  
Helkai jing pô djă-akŏ kơ sang-anŏ Merêmôt;  
16Zekhariah jing pô djă-akŏ kơ sang-anŏ Iđô;  
Mesullam jing pô djă-akŏ kơ sang-anŏ Ginnethôn;  
17Zikri jing pô djă-akŏ kơ sang-anŏ Abiyah;  
Piltai jing pô djă-akŏ kơ sang-anŏ Minyamin hăng sang anŏ Moadiah;  
18Sammua jing pô djă-akŏ kơ sang-anŏ Bilgah;  
Yehônathan jing pô djă-akŏ kơ sang-anŏ Semayah;  
19Mattenai jing pô djă-akŏ kơ sang-anŏ Yôyarib;  
Uzzi jing pô djă-akŏ kơ sang-anŏ Yedayah;  

                                                 
u12:11 Pơhmu hăng Nehemyah 12:22. Tơlơi Hêbrơ hơmâo Yôhanan ƀơi dua anih anai.  

20Kallai jing pô djă-akŏ kơ sang-anŏ Sallu;  
Êber jing pô djă-akŏ kơ sang-anŏ Amôk;  
21Hasabyah jing pô djă-akŏ kơ sang-anŏ Hilkiyah;  
Nethanêl jing pô djă-akŏ kơ sang-anŏ Yedayah.  

Hră Čih-Pioh ing Mă Bruă Sang Yang  
22Bơ kơ ƀin djă-akŏ sang-anŏ ƀing Lêwi mă bruă djru kơ Sang Yang, arăng čih pioh 

anăn gơñu hrŏm-hăng anăn ƀing djă-akŏ ƀing sang-anŏ khua ngă yang amăng rơnŭk 
hơdip ƀing khua ngă yang prŏng hloh gah yŭ anai yơh: Eliasib, Yôyada, Yôhanan laih 
anŭn Yađua. Tơlơi čih pioh anai hơmâo pơgiŏng hĭ laih amăng rơnŭk pơtao Darius 
jing pơtao-prŏng dêh-čar Persia. 23Laih anŭn dơ̆ng, arăng čih pioh anăn ƀing djă-akŏ kơ 
ƀing sang-anŏ Lêwi anŭn amăng Hră-Ruai Sang Yang kơnơ̆ng truh pơ rơnŭk Yôhanan 
ană-tơčô Eliasib đôč.  

Hơdôm Bruă-Jao Amăng Sang Yang  
24Gah yŭ tơlơi git-gai ƀing Hasabyah, Sêrêbyah, Yêsua, Binnui laih anŭn Kadmiel 

yơh, ƀing Lêwi mă bruă djru dưi hơmâo tơlơi pơkô ̆-pơjing jing tơpul grup. Hơmâo dua 
grup ƀing thâo ayŭ sa wơ̆t adoh nao-rai bơni-hơơč kơ Ơi Adai tui hluai hăng hơdră 
hơmâo pha-brơi laih mơ̆ng pơtao Dawid, jing mơnuih Ơi Adai. ing djă-akŏ sang-anŏ 
ƀing thâo ayŭ jing: Matanyah, Bakbukiah laih anŭn Ôbadyah.v 25ing djă-akŏ ƀing gak-
wai Sang Yang jing ƀing grơ̆ng-glăm amăng bruă gak-wai hơdôm anih pioh gơnam jĕ 
ƀơi amăng-ja̱ng nao pơ Sang Yang jing: Mesullam, Talmôn laih anŭn Akkub.  

26ing gơñu mă bruă djru kơ Sang Yang amăng rơnŭk Yôyakim, ană đah-rơkơi 
Yêsua tơčô Yôzadak, amăng rơnŭk Nehemyah jing khua prŏng amăng anih-lŏn Yudah 
laih anŭn amăng rơnŭk Ezra, jing khua ngă yang ăt jing nai thâo-hluh Tơlơi Juăt mơ̆n.  

Tơlơi Iâu-Laĭ Pơyơr pơnăng Plei-Prŏng Yerusalaim  
27Tơdang ƀing Israel iâu-laĭ pơyơr pơnăng plei Yerusalaim kơ Ơi Adai,w ƀing gơñu 

ba rai ƀing Lêwi mơ̆ng djŏp-djang anih amăng anih-lŏn Yudah nao pơ plei-prŏng 
Yerusalaim kiăng kơ djă-hơdơr mơak-mơai amăng iâu-laĭ pơyơr anŭn hăng khul tơlơi 
adoh bơni-hơơč wơ̆t-hăng tơlơi ayŭ mơ̆ng khul răng-răi, go ̱ng-trưng laih anŭn go ̱ng-
trap mơ̆n. 28ing sang-anŏ adoh, jing ƀing Lêwi, pơjơnum glaĭ mơ̆ng djŏp-djang anih 
ƀing gơñu dŏ hơdip amăng tring ju ̱m-dar plei Yerusalaim laih anŭn ăt mơ̆ng hơdôm 

                                                 
v12:24 Anăn ñu pơkŏn dơ̆ng amăng Nehemyah 11:17, jing “Abda.” 
w12:27 ing gơñu ngă tơlơi anai tơdang pơnăng plei pơgiŏng hĭ laih, lăng Nehemyah 6:15. 

plei-pla ju ̱m-dar hơdôm plei-pơnăng Netôphat, 29Bet-Gilgal, Gaba laih anŭn Azmawet. 
30Tơdang ƀing khua ngă yang laih anŭn ƀing Lêwi anŭn hơmâo pơrơgoh hĭ laih gơñu 
pô, ƀing gơñu ăt pơrơgoh hĭ ƀing ană-plei, khul amăng-ja̱ng plei laih anŭn wơ̆t-hăng 
pơnăng plei mơ̆n.  

31Kâo pơƀut glaĭ ƀing khua djă-akŏ ƀing Yudah ƀơi ngŏ pơnăng plei laih anŭn jao 
brơi kơ ƀing gơñu git-gai amăng dua grup rơbat nao ju ̱m-dar plei ƀơi ngŏ pơnăng kiăng 
kơ adoh bơni-hơơč kơ Ơi Adai. Sa grup nao pơ ngŏ gah hơnuă anăp nao pơ Amăng-
Ja ̱ng Kơmơ̆k. 32Hôsayah rơbat nao gah rŏng kơ ƀing adoh, tŏ-tui anŭn jing sămkrah 
ƀing khua djă-akŏ ƀing Yudah yơh rơbat nao. 33ing khua ngă yang gah yŭ anai yơh 
rơbat nao tŏ-tui anai: Azaryah, Ezra, Mesullam, 34Yudah, Benyamin, Semayah laih anŭn 
Yêremiah hrŏm-hăng đơđa ƀing ayŭp tơdiăp. 35Tŏ-tui anŭn jing Zekhariah ană đah-
rơkơi Yônathan tơčô Semayah yơh. ing ơi-adon ñu pơkŏn dơ̆ng jing Matanyah, 
Mikayah laih anŭn Zakkur, jing ƀing lŏm kơ kơnung-djuai Asap. 36Rơbat nao tŏ-tui 
Zekhariah dơ̆ng jing ƀing lŏm kơ kơnung-djuai ñu yơh: Semayah, Azarêl, Milalai, 
Gilalai, Maai, Nethanêl, Yudah laih anŭn Hanani. ing gơñu čơkung khul gơnam ayŭ 
hrup hăng pơtao Dawid, jing mơnuih Ơi Adai, hơmâo pĕ laih hlâo adih. Ezra, nai thâo-
hluh Tơlơi Juăt, ba akŏ git-gai grup anŭn amăng hơdră anai. 37ơi Amăng-Ja ̱ng Ia-
Bluh, ƀing gơñu ăt đĭ tŏ-tui pơ khul rơñan anăp nao Plei Dawid, gah anăp kơ sang 
pơtao Dawid, laih anŭn wơ̆t glaĭ pơ pơnăng plei ƀơi Amăng-Ja ̱ng Ia, jing gah ngŏ̱ kơ 
plei.  

38Grup tal dua jing ƀing adoh bơni-hơơč đĭ nao gah ieo ƀơi ngŏ pơnăng laih anŭn kâo 
nao tui ƀing gơñu hrŏm-hăng sămkrah ƀing ană-plei Yudah. ing gơmơi rơbat găn nao 
Sang-Kơtŭm Tơpur-Apui truh pơ pơnăng Rơhaih, 39laih anŭn čơdơ̆ng mơ̆ng anŭn ƀing 
bơmơi rơbat găn nao gah ngŏ kơ Amăng-Ja ̱ng Ephraim, Amăng-Ja ̱ng Yêsanah, Amăng-
Ja ̱ng Akan, Sang-Kơtŭm Hananêl laih anŭn Sang-Ktŭm Rơtuh, hlŏng truh pơ Amăng-
Ja ̱ng Triu. ing gơmơi pơgiŏng hĭ tơlơi rơbat nao ƀing gơmơi ƀơi jĕ Amăng-Ja ̱ng 
Gak-Wai nao pơ Sang Yang.  

40Tui anŭn, abih dua grup adoh-bơni kơ Ơi Adai rơbat nao truh pơ anih Sang Yang 
laih anŭn dŏ-dơ̆ng ƀơi anih gơñu. Kâo ăt nao dŏ ƀơi anih kâo mơ̆n hrŏm-hăng ƀing 
khua djă-akŏ jing ƀing rơbat nao hrŏm hăng kâo. 41Hơmâo mơ̆n ƀing khua ngă yang 
gah yŭ anai nao hrŏm kiăng kơ ayŭp tơdiăp: Eliakim, Maasêyah, Minyamin, Mikayah, 
Elyôinai, Zekhariah laih anŭn Hananyah. 42Laih anŭn ƀing gah yŭ anai đuaĭ tui gơñu: 
Maasêyah, Semayah, Eleazar, Uzzi, Yehôhanan, Malkiyah, Êlam laih anŭn Êzer. ing 
adoh, dŏ gah yŭ tơlơi git-gai Yêzrahiah, adoh kraih-krin biă-mă.  

43ơi hrơi anŭn ƀing khua ngă yang pơyơr gơnam ngă yang lu biă-mă laih anŭn ƀing 

ană-plei hơ̆k-mơak biă-mă yuakơ Ơi Adai hơmâo brơi laih kơ gơñu tơlơi hơ̆k-mơak. 
ing đah-kơmơi wơ̆t-hăng ƀing čơđai mơ̆n hơ̆k-mơak laih anŭn dơnai tơlơi hơ̆k-mơak 
gơñu pơmơak amăng plei Yerusalaim dưi rơuăng hyu ataih biă-mă.  

Tơlơi Pha-Brơi Kơ Tơlơi Kơkuh-Pơpŭ Amăng Sang Yang  
44Halk anŭn, arăng jao bruă kơ ƀing mơnuih wai-lăng hơdôm anih pioh gơnam, jing 

anih pioh hơdôm gơnam brơi-pơyơr kơ Sang Yang, wơ̆t-hăng gơnam-pơyơr pơdai 
boh-čroh blung-hlâo amăng rĭm thŭn laih anŭn gơnam-pơyơr sa-črăn amăng-pluh mơ̆n. 
ing wai-lăng anŭn yơh grơ̆ng-glăm kơ bruă nao mă gơnam-pơyơr mơ̆ng hơdôm anih 
đang-hơma jĕ ƀơi rĭm plei-pla phara-phara jing gơnam-pơyơr kơ ƀing khua ngă yang 
laih anŭn kơ ƀing Lêwi mă bruă djru, tui hăng hră Tơlơi Juăt pơđar laih. Abih-bang 
ƀing ană-plei Yudah mơak pran-jua biă-mă hăng ƀing khua ngă yang laih anŭn ƀing 
Lêwi anŭn, 45yuakơ ƀing gơ̆ hơmâo ngă laih tơlơi phiăn pơrơgoh wơ̆t-hăng tơlơi phiăn 
pơkŏn dơ̆ng mơ̆n jing tui hăng tơlơi Ơi Adai hơmâo pơđar laih. ing thâo ayŭ Sang 
Yang wơ̆t-hăng ƀing gak-wai Sang yang ăt ngă laih bruă-jao gơñu mơ̆n tui hăng hơdôm 
tơlơi phiăn pơtao Dawid hăng ană đah-rơkơi ñu pơtao Solomôn hơmâo pơkra laih.x 
46Čơdơ̆ng mơ̆ng rơnŭk pơtao Dawid laih anŭn pô thâo ayŭ Asap hlâo adih, ƀing thâo 
ayŭ hơmâo git-gai laih lu tơlơi adoh-bơni kiăng kơ bơni-hơơč kơ Ơi Adai. 47Tui anŭn, 
amăng rơnŭk Zerubbabel laih anŭn ăt amăng rơnŭk Nehemyah, abih-bang ƀing ană-plei 
Israel brơi gơnam-pơyơr rĭm hrơi kiăng kơ djru kơ ƀing thâo ayŭ Sang Yang laih anŭn 
kơ ƀing gak-wai Sang Yang. ing ană-plei ăt pơyơr gơnam-pơyơr rơgoh-hiam kơ ƀing 
Lêwi pơkŏn mơ̆n, laih anŭn ƀing Lêwi anŭn pioh lui sa črăn pơyơr kơ ƀing khua ngă 
yang kơnung-djuai A ̱rôn yơh.  

13  

Tơlơi Pơčơlah Mơ̆ng ing Mơnuih Tuai  
1Tơdang arăng đŏk kraih Hră Môseh ƀơi anăp abih-bang ƀing ană-plei Yudah, ƀing 

gơñu hơmư̆ truh ƀơi anih čih pioh amăng hră anŭn tui anai: u hơmâo hlơi pô ôh 
mơ̆ng ƀing Ammôn ƀôdah ƀing Môab dưi pơgop-lir hrŏm-hơbĭt hăng ƀing ană-plei Ơi 
Adai.y 2Ơi Adai brơi Môseh čih pioh tui anŭn yuakơ đưm hlâo adih, ƀing mơnuih tuai 
anŭn ƀu djru kơ ƀing Israel gơnam-ƀơ̆ng laih anŭn ia-mơñum ôh ƀơi jơlan ƀing gơ̆ 
tơbiă mơ̆ng lŏn-čar Êjip. Pơala kơ tơlơi djru anŭn, ƀing mơnuih tuai anŭn apăh prăk kơ 

                                                 
x12:45 1 Hră-Ruai 25:1-8; 26:12.  
y13:1-2 Tơlơi Juăt 23:3-5.  

Balaam kiăng kơ hơtŏm-păh ƀing Israel, samơ̆ Ơi Adai ta pơplih hĭ tơlơi hơtŏm-păh 
anŭn jing hĭ tơlơi bơni-hiam.z 3Tui anŭn, tơdang ƀing ană-plei yudah hơmư̆ tơlơi phiăn 
anŭn, ƀing gơñu pơčơlah hĭ gơñu pô mơ̆ng abih-bang ƀing mơnuih tuai dŏ hơdip tŏng-
krah ƀing gơñu yơh.  

Tơlơi Nehemyah Pơkô̆ Glaĭ  
4Hlâo kơ anŭn ƀiă, khua ngă yang Êliasib yơh, jing pô wai-lăng hơdôm anih pioh-

gơnam Sang Yang Ơi Adai, pơgop-lir hăng Tôbiah mơ̆ng sui laih mơ̆n. 5Tui anŭn, Ñu 
pha-brơi laih kơ Tôbiah yua sa boh anih rơhaih, jing anih hlâo adih arăng kơnơ̆ng yua 
kiăng kơ răk-pioh khul gơnam-pơyơr pơdai, gơnam ƀâo mơngưi, hơdôm gơnam-yua 
amăng sang yang, hơdôm gơnam-pơyơr kơ ƀing khua ngă yang, wơ̆t-hăng hơdôm 
gơnam-pơyơr sa-črăn amăng-pluh mơ̆ng pơdai, ia boh-kơƀâo laih anŭn ia-rơmuă ôliwơ 
arăng pơkă brơi laih kơ ƀing Lêwi mă bruă kơ Sang Yang, ƀing thâo ayŭ laih anŭn kơ 
ƀing gak-wai Sang Yang.  

6Samơ̆, tơdang abih-bang tơlơi anŭn hơmâo truh laih, hlak anŭn kâo ƀu dŏ amăng 
plei-prŏng Yerusalaim ôh, yuakơ amăng thŭn tal klâopluh-dua rơnŭk pơtao Artaksekses 
jing pơtao-prŏng čar Babilon, kâo hơmâo wơ̆t glaĭ kiăng kơ ruai glaĭ hăng ñu yơh. 
Tơdơi kơ anŭn ƀiă, kâo rơkâo mơ̆ng pơtao laih anŭn ñu tŭ-ư brơi kơ kâo dưi 7dưi wơ̆t 
glaĭ pơ plei-prŏng Yerusalaim yơh. Tơdang kâo truh pơ plei Yerusalaim anŭn, kâo 
kơtuă biă-mă tơdang kâo thâo khua ngă yang Êliasib hơmâo brơi laih kơ Tôbiah mă 
yua sa boh anih amăng Sang Yang Ơi Adai. 8Kâo hil biă-mă laih anŭn glŏm tơbiă hĭ 
abih-bang dram-gơnam lŏm kơ Tôbiah mơ̆ng anih anŭn. 9Kâo ăt brơi kơ arăng 
pơrơgoh hĭ anih anŭn tui hăng tơlơi phiăn mơ̆n. Giŏng anŭn, kâo brơi arăng pioh glaĭ 
amăng anih anŭn hơdôm gơnam-yua Sang Yang Ơi Adai, wơ̆t-hăng hơdôm gơnam-
pơyơr pơdai laih anŭn gơnam ƀâo-mơngưi mơ̆n.  

10Laih anŭn kâo ăt thâo mơ̆n ƀing thâo ayŭ grơ̆ng-glăm bruă kơkuh-pơpŭ amăng Sang 
Yang, laih anŭn ƀing Lêwi pơkŏn hơmâo đuaĭ hĭ laih mơ̆ng plei Yerusalaim kiăng wơ̆t 
glaĭ ngă đang-hơma gơñu pô kiăng kơ hơdip, yuakơ ƀing ană-plei ƀu pơyơr djru djŏp 
ôh kơ ƀing gơ̆ dưi hơdip.a 11Kâo ƀuăh kơ ƀing khua-moa yuakơ ƀing gơñu ƀu pơñen 
răk-wai brơi ôh kơ Sang Yang Ơi Adai. Giŏng anŭn, kâo ăt iâu glaĭ pơ Sang Yang ƀing 
thâo ayŭ laih anŭn ƀing Lêwi anŭn kiăng kơ ƀing gơ̆ mă bruă dơ̆ng.  

12Giŏng anŭn, abih-bang ƀing Yudah čơdơ̆ng ba rai pơ anih pioh-gơnam Sang Yang 
hơdôm gơnam-pơyơr sa-črăn amăng-pluh gơñu mơ̆ng pơdai, ia boh-kơƀâo laih anŭn 

ia-rơmuă ôliwơ.b 13Kâo jao kơ ƀing hơmâo anăn gah yŭ anai wai-lăng hơdôm anih 
pioh-gơnam anŭn: Khua ngă yang anăn Selemyah, nai thâo-hluh Tơlơi Juăt anăn Zadôk 
laih anŭn sa čô Lêwi mă bruă djru anăn Pedayah. Hanan, ană đah-rơkơi Zakkur tơčô 
Matanyah, jing pô djru ƀing gơñu. Kâo thâo arăng dưi yap-kơnăl ƀing anŭn jing ƀing 
mơnuih tơpă yơh kiăng kơ pha-brơi hơdôm gơnam djru kơ abih-bang ƀing mă bruă 
amăng Sang Yang.  

14Ơ Ơi Adai kâo hơi, rơkâo kơ Ih hơdơr kơ kâo đa  
kâo hơmâo ngă laih tơlơi anŭn  
anăm wơr-bĭt hĭ ôh kâo hơmâo ngă pơgiŏng hĭ laih kơ Sang Yang Ih  
wơ̆t-hăng khul hơdră kơkuh-pơpŭ amăng anŭn mơ̆n.  

15Hơmâo sa hrơi amăng hrơi Saƀat tơdang kâo dŏ pơ anih anŭn, kâo ƀuh đơđa ƀing 
ană-plei Yudah mă bruă juă-djet boh-kơƀâo. Đơđa ƀing pơkŏn pơdŭ pơdai, ia boh-
kơƀâo, boh-kơƀâo, boh-hra laih anŭn hơdôm gơnam pơkŏn dơ̆ng kiăng pioh ƀơi khul 
aseh-glai gơñu kiăng kơ ba glaĭ pơ plei Yerusalaim. Tui anŭn, kâo ăt pơkơđiăng kơ 
ƀing gơñu ƀu dưi sĭ dram-gơnam ôh amăng hrơi Saƀat.c 16Hơmâo ƀing mơnuih mơ̆ng 
plei-prŏng Tir, jing ƀing dŏ amăng plei Yerusalaim, ba rai akan laih anŭn djŏp-mơta 
gơnam sĭ-mơnia kiăng kơ sĭ kơ ƀing ană-plei ta amăng plei Yerusalaim ƀơi hrơi Saƀat. 
17Kâo ƀuăh kơ ƀing khua djă-akŏ ƀing Yudah tui anai, “Lăng bĕ kơ tơlơi sat-ƀai ƀing 
gih ngă! ing gih hlak pơgrĭ hĭ hrơi Saƀat pioh kơ rơgoh-hiam. 18Anŭn yơh jing 
tơhnăl-tơlơi yua-hơget Ơi Adai brơi rai tơlơi răm-rai ƀơi plei-prŏng anai kiăng kơ 
pơkơhma ̱l hĭ ƀing ơi-adon ta hlâo adih. Samơ̆ ră anai ƀing gih rơkâo kiăng ba rai tơlơi 
Ơi Adai hil-ƀrŭkd hloh dơ̆ng yơh ƀơi ƀing ană-plei Yudah tơdang ƀing gih pơgrĭ hĭ 
hrơi Saƀat anŭn.”  

19Tui anŭn yơh, kâo pơđar kơ ƀing arăng krư̆ hĭ hơdôm amăng-ja ̱ng plei ƀơi čơdơ̆ng 
mơ̆ng rĭm hrơi Saƀat yơh, jing tơdang hrơi klăm truh laih, laih anŭn ƀu dưi pŏk hơdôm 
amăng-ja̱ng anŭn ôh tơl rĭm hrơi Sabat rơgao hĭ yơh. Kâo pioh ƀing ding-kơna kâo dŏ 
gak ƀơi hơdôm amăng-ja̱ng plei, tui anŭn, kiăng kơ kơ̆ng-khă hĭ ƀing hlơi pô kiăng ba 
mŭt gơnam sĭ amăng hrơi Saƀat. 20Đơđa hơmâo sa ƀôdah dua wơ̆t ƀing sĭ-mơnia, jing 
ƀing sĭ djŏp-mơta dram-gơnam, đŏm mlam gah rơngiao kơ plei Yerusalaim kiăng kơ 
mŭt tơdang truh mơguah hrơi Saƀat. 21Samơ̆ kâo pơkơđiăng kơ ƀing gơñu tui anai, “u 
hơmâo tơlơi tŭ-yua hơget ôh ƀing gih dŏ-tơguăn gah rơngiao kơ plei anŭn truh 
mơguah. Tơdah ƀing gih ngă dơ̆ng, kâo či ngă sat kơ ƀing gih yơh.” Čơdơ̆ng mơ̆ng 

hrơi anŭn, ƀing gơñu ƀu rai ƀơi hrơi Saƀat dơ̆ng tah. 22Giŏng anŭn, kâo ăt pơđar kơ 
ƀing Lêwi mă bruă djru kơ Sang Yang pơrơgoh hĭ gơñu pô mơ̆n laih anŭn gak-wai ƀơi 
hơdôm amăng-ja ̱ng, kiăng kơ ƀing ană-plei Yudah ƀu pơgrĭ hĭ ôh hrơi Saƀat rơgoh-
hiam.  
 
Ơ Ơi Adai kâo hơi, rơkâo kơ Ih hơdơr kơ kâo đa,  

kâo ăt ngă laih tơlơi anŭn,  
rơkâo kơ Ih pap-brơi kơ kâo đa  
yuakơ tơlơi khăp prŏng-prin Ih yơh.  

23Hlak anŭn mơ̆n, kâo thâo-krăn hơmâo lu ƀing đah-rơkơi Yudah pơdŏ hăng ƀing 
đah-kơmơi mơ̆ng anih-lŏn Asđôd, Ammôn laih anŭn Môab.e 24Sămkrah ƀing ană-bă 
gơñu pơhiăp tơlơi Asđôd ƀôdah tơlơi pơhiăp pơkŏn laih anŭn ƀu thâo pơhiăp ôh tơlơi 
pơhiăp ta. 25Tui anŭn, kâo ƀuăh kơ ƀing đah-rơkơi anŭn, hơtŏm-păh ƀơi ƀing gơñu. 
Kâo ăt taih-ama̱ng đơđa amăng ƀing gơñu laih anŭn buč hĭ ƀŭk gơñu mơ̆n. Giŏng anŭn, 
Kâo pơgŏ̱ ƀing gơñu ƀuăn-rơ̆ng amăng anăn Ơi Adai kiăng kơ ƀing gơñu ƀu či dưi 
pơdŏ hăng ƀing mơnuih tuai dơ̆ng tah laih anŭn kŏn brơi ană-bă gơñu pơdŏ hăng ƀing 
tuai anŭn lơi. 26Kâo laĭ kơ ƀing gơñu tui anai, “ing ta thâo laih pơtao Solomôn pơdŏ 
hăng ƀing đah-kơmơi tuai laih anŭn ƀing bơnai ñu anŭn yơh ngă kơ ñu ngă soh. Ñu 
yơh jing sa čô pơtao yom-pơphan hloh kơ ƀing pơtao lŏn-čar pơkŏn. Ơi Adai ta khăp 
kơ ñu laih anŭn brơi ñu jing pơtao kơ abih-bang ƀing Israel ta, samơ̆ tơdơi kơ anŭn, ñu 
lê ̆ hĭ amăng tơlơi soh yuakơ ƀing đah-kơmơi tuai anŭn pơsoh hĭ gơ̆.f 27Bơ kơ ră anai, 
ƀing ta ăt či khŏm ngă tui ƀing gih laih anŭn hơngah ƀu tui-gưt kơ Ơi Adai ta yua-
mơ̆ng tơlơi pơdŏ hăng ƀing đah-kơmơi tuai anŭn hă?”  

28Yôyada jing ană đah-rơkơi khua ngă yang prŏng hloh Êliasib, samơ̆ sa čô amăng 
ană đah-rơkơi Yôyada pơdŏ hăng ană đah-kơmơi Sanballat, jing mơnuih mơ̆ng plei 
Bet-Hôrôn. Tui anŭn, kâo puh-pơđuaĭ hĭ ñu anŭn mơ̆ng plei Yerusalaim.g  
 

29Ơ Ơi Adai hơi, rơkâo kơ Ih anăm wơr-bĭt hĭ ôh ƀing ngă soh anŭn  
jing ƀing khua ngă yang hơmâo pơgrĭ hĭ laih bruă khua ngă yang  
laih anŭn ƀing khua ngă yang hăng ƀing Lêwi mă bruă djru,  
jing ƀing hơmâo pơjŏh hĭ laih tơlơi ƀuăn gơñu.  

30Tui anŭn, kâo pơrơgoh hĭ ƀing ană-plei mơ̆ng abih-bang tơlơi ƀing tuai phara hăng 

tơlơi phiăn laih anŭn kâo prap-rơmet laih hơdôm tơlơi phiăn kơ ƀing khua ngă yang, 
kơ ƀing Lêwi mă bruă djru kiăng kơ abih-bang ƀing gơñu dưi thâo-krăn yơh bruă-jao 
gơñu pô. 31Kâo ăt brơi ƀing ană-plei ba rai nanao djŭh kiăng kơ yua čuh gơnam-pơyơr 
ƀơi rĭm mông pơkơčăh laih. Laih anŭn kâo ăt brơi ƀing gơñu ba rai nanao hơdôm 
gơnam-pơyơr pơdai hlâo-hla ̱ng gơñu laih anŭn gơnam-pơyơr boh-čroh tơsă blung-hlâo 
mơ̆n.  
 
Ơ Ơi Adai hơi, rơkâo kơ Ih hơdơr bĕ abih-bang tơlơi anai  

laih anŭn yap-kơnăl kơ kâo kơ tơlơi anŭn đa.  


